
        
            
                
            
        

    
	А. И. КУПРИН

	 

	АМЬТДЫН ТУХАЙ ӨГҮҮЛЛЭГҮҮД

	 

	“БНМАУ-ын Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн эхээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


 

	 

	 

	Амьтдын тухай өгүүллэгээ Куприн санаанаасаа зохиогоогүй ээ. Түүний бичсэн амьтад цөм амьдралд байсан юм. «Ю-ю» өгүүллэгтээ Куприн охиныхоо хайртай муурын тухай өгүүлсэн. Гатчинд сууж байхдаа хар тодлын амьдралыг ажиглан, улмаар бороо, цас, салхи, шуурга, махчин шувуудын довтолгоо зэрэг элдвийн аюул нүүдлийн замд нь отож байдгийг «Хар тодол» өгүүллэгтээ хурц тод бичжээ.

	Тэр ч бүү хэл гал тогооны нь өрөө бясаатай. Куприн тэднийг ажиглаж амьдрал байдал, ааш аяыг нь сонирхдог байжээ. Амьтдыг Куприн шиг хайрлаж сурвал ертөнцөд минийх, манайх гэх юм улам улмаар арвин болдог учиртайг энэ номоос мэдэж авна.

	 

	 


А. И. КУПРИН АМЬТНЫ ТУХАЙ ӨГҮҮЛЛЭГҮҮДЭЭ ХЭРХЭН БИЧСЭН ТУХАЙ ӨГҮҮЛЭХ НЬ

	 

	Оросын нэрт зохиолч А. И. Куприн 1870 онд төржээ. Бага байхад нь эцэг нь нас барсан тул ядуу дутуу амьдралын эрхээр, эх нь хүүхдүүдээ асрамжийн сургуульд арга буюу өгсөн байна. 

	Бяцхан Саша эхлээд хагас өнчин хүүхэд асрах газар, дараа нь зодуур нүдүүр хосолсон цэргийн дэглэмтэй дунд сургууль, сүүлдээ цэргийн сургуульд оржээ.

	Эхийн хайр халамж, төрсөн гэр орны тохь тухыг үзэлгүй, хар нялхаасаа амьдралын гашуун зовлонг ханатал амссан тэр бээр бусдын зовлонг соргог мэдэрдэг, дарлал хүчирхийллийг яс махнаасаа үзэн яддаг хүн болж өсөв. Ялангуяа хааны армид алба хааж байхад нь энэ чанар улам бүр батжин тогтож, улмаар өгүүллэг туужид нь тусгалаа олжээ.

	Куприн бүр багадаа бичиж эхэлсэн бөгөөд зохиол бүтээлээ тун уйгагүй, няхуур нямбай бичдэг хүн байлаа. Бид түүний зохиолыг уншаад, байгаль ертөнц, ан амьтныг үгээр зурж дүрслэх их авьяас чадварыг нь бишрэн бахаддаг юм. Куприн амьдралыг гүнзгий мэдэж, зохиолоо улам сайн бичихийн тул энд тэнд их явж юм үзэж нүд тайлан, элдвийн ажил хийж явжээ. Тухайлбал, загасчин, жүжигчин, ачигч, дуучин, газар хэмжигч болж үзсэний дээр тэр бүрий хүн зориглодоггүй аюултай ажил байхад нь онгоцоор нисэж, бас баг өмсөөд, шумбагчдын хамт Хар далайн ёроолд ч очиж байжээ.

	Нэг зохиолч түүний тухай:

	 

	Тэнгис далайн ёроолд ч хүрчээ, та

	Тэнгэрийн үүлсийн чанадад ч гарчээ, та

	Гал усны дөрвөн аюулаас одоохондоо

	Ганцхан галд л орсонгүй ээ, та... 

	 

	гэж шүлэглэсэн байдаг.

	Александр Иванович гойд зоригтой хүн байлаа. Нэг удаа арслангийн торон дотор орж хэдэн хором болоод, түүний энэ түрэмгий аашинд цочирдож гайхсан араатны хаадыг сэхээ авч дайрахаас өмнө амжин гарч иржээ. Уул нь тэр арслангууд тийм ч ээлтэй амьтад биш байсан бөгөөд хэдэн сарын дараа сургагчаа барьчихсан дуулджээ.

	Куприн оросын байгальд тун хайртай, шувууд, ан амьтдын ааш араншныг гоц сайн мэддэг хүн байсан юм. Нохой, муур, сармагчин, заан болон шувуудын тухай бичсэн олон арван өгүүллэг нь түүний чухам ямар хүн байсныг бидэнд бэлээхэн хэлээд өгч байгаа билээ. Түүний ан амьтан тэжээж, сургаж, эмчилж, үхлээс аварч байсан нь өдий төдий болой.

	 

	КУПРИН МУУРЫН ЗУЛЗАГЫГ ХЭРХЭН АВАРСАН ТУХАЙ ӨГҮҮЛЬЕ

	 

	Зохиолчийн зээ Софъя Станиславовна Непомнящая үүнийг ярьсан юм. Софъяг наймтай байхад эцэг нь ойн цагдаа хийж, тэднийх ойд суудаг болжээ. Тэр үед Куприн хааяа амрахаар ирж, яггүй гимнастикч байсан тэр бээр ингэж ирэхдээ зүгээр суухгүй, ойчин модчины багачуулд гараар тулж явах, гар дээр тонгорцоглон эргэх, мөр мөрөн дээрээ гарч зогсох зэрэг сонин хөдөлгөөн, элдвийн дасгал зааж өгдөг байлаа.

	Нэг удаа түүнийг ирээд байтал ойчны хүү Вадим доргонд явах гэж хорхойтож эхэлжээ. Нохой дагуулж явахыг эс зөвшөөрсөн тул Вадим жаал бодож байгаад эгчийнхээ Мурка нэртэй мийг аваад явчихсан байна. Тэгэхэд эгч нь «Муур минь өнгөрлөө. Аварч өгөөч» гэж Куприн ахаа шалж гарчээ. Куприн ч тэгсхийгээд мань анчны хойноос очсонд юун ан хийхтэй мантай, нүцгэн шахам аварга том царсны оройд Мурка нь асчихсан, Вадим ёроолд нь яах ч учраа мэдэхээ байчихсан амьтан зогсож байх нь тэр. Доргыг хөөж гаргах гэж Муркаг нүх рүү чихсэнээс ийм хэрэг манджээ. Нүхэнд байгаа амьтны үнэрийг авмагцаа Мурка ухасхийн алдуурч, мод өөд сум шиг дүүлэн асчихсан гэнэ. Тэгээд буулгүй тэндээ хоножээ. Маргааш нь мөн тэр чигээрээ байсанд ингэсээр байгаад өлбөрч үхэж мэднэ, махчин шувууны хоол ч болж мэднэ гэдгийг ухсан Куприн «Тамирчдаа» цуглуул гэв. Сонягийн дүү Борис тэр дороо шүгэл гаргаж чичирхийлүүлэн чих дөжиртөл үлээлээ. «Тамирчид» ч шүглийн дуунаар төдхөн цугларав. Куприн модны ёроолд очиж зогссонд баруун зүүн гарт нь өргөн мөр, пагдгар биетэй, Корнив овогт бядархаг хоёр хөвүүн очлоо. Тэр гурвын мөрөн дээр Борис, Вася, Чижик гурав үсрэн гарч, тэдний мөрөн дээр Вадим зогсов. Хамгийн оройд байгаа тэр бээр гараа сул байлгахын тул нарийн оосроор өөрийгөө модонд баглав.

	Өндөр модноос жимс авахдаа хэрэглэдэг цэцэрлэгчдийн аргаар, уургын үзүүрт сүлжмэл модон утгуур бэхэлж, Вадимд өглөө.

	Вадим уургаа өргөлөө. Цөм түүнээс нүд салгалгүй ширтэнэ. Уургын үзүүр Муркад ойртлоо. Хүрлээ. Авлаа. Соня асгартал уйлав. Нүдийг нь нулимс бүрхээд юу ч харсангүй. Зөвхөн гимнастикчдын үсрэн буух чимээ л дуулджээ. Саша ах нүд ирмэх зуур Муркаг Сонягийн тэвэрт өглөө. Соня ч илж таалж сүйд майд болов. Хөөрхий энэ хэдэн цагт ихээхэн гундаж, ёстой л яс арьс гэгч болчихжээ. Соня охин түүнийг элгэндээ наан тэвэрч, Мурка охины хүзүү хоолой, хацар нүүрийг шөргөөн: «Мяу, мяу» дуугаа аялсаар гэрийн зүг одлоо.

	 

	ЗИ-ЗИ САРМАГЧНЫ ТУХАЙ

	 

	Манай аавд Зи-зи нэрт бяцхан сармагчин байлаа. Түүнийг нэг хэрмэл серб хүнээс авсан юм. Тэр хүн дуу аялан, сармагчны нүцгэн шилбийг саваагаар тас няс ороолгоход хөөрхий Зи-зи саваанаас бултан дэвхцэн, бүжиглэх мэт болж явжээ.

	Сармагчин гэдэг өмнө зүгийн амьтан болохоороо манай энд байхад тун бэрх, хатгалга тусаж, ханиалгаж, уушгины өвчин хүрэх нь олонтоо буй. Үүнийг бид манайд дандаа ирдэг Александр Иванович гэдэг хүнээс дуулсан юм.

	Хүйт орохоор Зи-зид хөвөнтэй дээл, цэмбэн өмд, урт оймс, шаахай хийж өгөвч тусгүй. Оймс, шаахайгаа дор нь тайлаад л шидчихнэ. Хэчнээн тордоод нэмэргүй, аанай л өвдөж орхино. Тэгэхлээр нь манай танил Куприн гуай, эмнэлгийн сургуулийн оюутан Ваня хоёр ирж, чагнаж үзээд, усан эм өгч, жин тавина. Бас сүү, какао уулгаж, цагаан будаа өг гэхээр нь бид тэдний зөвлөснөөр өгөвч нэмэр болсонгүй, үхчихсэн. Хөөрхий минь, эмзэгхэн эелдэгхэн жаахан амьтан байсан сан.

	 

	ҮРЭЭ МОРЬДЫН СУРГУУЛИЙН ТУХАЙ

	 

	Куприн бүтээлдээ адууны хэлбэр галбир, хүч тэнхээ, авхаалж самбаа ухаан чадлыг олонтоо дүрслэн бичсэн байдаг. Киевийн амьтан сургагч Крутиковын сургасан морьдын тухай түүний ярьсан сонин зүйл одоо ч санаанд минь тодхон байна.

	Крутиковынх дан эмнэг үрээ авч номхруулаад хөнгөн гавшгай явдал, алхаа, давхиа хатираанд сургана. Сургуультай морьд нь ордны бүжиг бүжиж, ёслолын алхаагаар явж чадна. Бас газарт нам унаж, үхсэн мэт хэвтэх, алд дэлэм өндөр нарийн дамжуургаар дамжих, өндөр саад, өргөн ангал дээгүүр хийгүй харайн дүүлэх зэрэг олон эрдэмтэй. Морьд нь байшин дотроо хаа сайгүй дураараа сэлгүүцэх бөгөөд эзнийхээ өрөөнд орж ирээд бичгийн ширээ, бэхийн сав үзэг харандаа юу тааралдсаныг үнэртэж үзнэ. Цаас харагдвал «ёотон биш биз?» гэсэн янзтай зажилж хивж эхэлнэ.

	Зарим нь эзнийхээ өрөөний хивсэн дээр хэвтэх тун дуртай зарим нь трамвайгаар ирж очин гудамжаар тасралтгүй хөлхөх улсыг цонхоор ширтэн хэдэн цаг ч хамаагүй зогсох дуртай байжээ.

	Морин сургуулийн эзэн Крутиков Куприны сайн анд байсан тул морь хэрхэн сургахыг нь сонирхох далимд ажил төрөлд нь тус дэм болж, Куприн тэднийхээр их очдог байлаа. Тэр бээр энэ сургуулийн тухай тун сонин юм ярьдаг сан. Гэсэн атал яагаад ч юм зохиол бүтээлд нь юу ч ороогүй байх юм.

	Бас, чононд уруулж шархны халуун болсон нэг үрээг манай эцэгтэй хоёул яаж эмнэж эдгээснээ огт дурсаагүй өнгөрчээ.

	Зуны нэг халуун өдөр Киев орчмын яармагаас тэр үрээг олж ирсэн юм. Чихнээсээ хүзүү, эгэм хүрсэн, идээ бээр болсон аймаар шархтай хариугүй юм тариачны тэргэн дээр хэвтэж байжээ. Куприн,

	— Эдгээх л хэрэгтэй юм даа гэхэд тариачин эр,

	— Түүнийг ч харин больё доо гэж итгэл муутайхан хэлэв.

	Тэр цагт мал бүү хэл хүн эмчлэх газаргүй, эмч ч ховор тул өвдвөл хот орон бараадахаас өөр аргагүй байсан болохоор юун түүнийг эдгээхтэй мантай. Тэгээд тариачин эр үрээгээ инээд хүргэм хямд үнээр өгнө гэжээ.

	Куприн, эцэг хоёр аагим халуунд үйл тамаа эдлэн хөлсөө, асгаруулсаар арай гэж түүнийг авчирсан юм. Зусландаа авчраад цэцэрлэг дотор наранд хэвтүүлж, шархыг нь карболын хүчлээр угаан, тос түрхэж боолоо. Түдэлгүй үрээ илаарьшиж тэнхэрсэн бөгөөд сүүлд нь Крутиковын үрээг морины сургуульд өгсөн билээ.

	Одоо нохойны тухай хэдэн үг хэлье. Александр Иванович нохойд бас л их хайртай хүн байсан юм. Хайртайгаар үл барам, «Хүний нөхөд» нэртэй бүхэл бүтэн ном бичих бодолтой байжээ.

	Куприн «Жек» нэртэй залуу нохойг үхлээс хэрхэн аварсан нь санаанд одоо ч илхэн байна. Улаан сортой зөөлөн шаргал үстэй, нүд нь хөгжилтэй, хүрэн шаргал, тавхай нь цагаан, хамар нь нойтон бөгөөд хар, хөмсгөө ямагт өргөн энэ тэрийг сониучирхсан, ид залуугийн хүч тэнхээ бүрдмэл, ноолоход тэвчээртэй номхон амьтан байж билээ.

	Тэгтэл Жек гэнэт алга болчхов. «Жек, Жек» гэж хашхиран гадуур дотуур хэчнээн эрээд олсонгүй. Гайхаж цөхөөд суутал хуучин эд наймаалдаг дамчны хүү Петька ирж,

	— Жек алга болчихоо юу? Яах вэ дээ, нохой бүр л тэгдэг юм чинь гэж санаа алдан хэлээд, халааснаасаа тугалган гар буу гаргаж, уул нь арван мөнгөөр авсан юм, чамд бол зургаахан мөнгөөр өгчихнө, аваач гэж шаллаа.

	— Их сайн буу шүү. Аваач. Одоо ч ийм буу олоход хэцүү биз дээ. Даанч мөнгө хэрэгтэй болоод байна. Түүнээс биш юунд зарах вэ. Чиний аз таарч!

	— Таван мөнгөөр шинийг авч болох байтал зургаагаар хуучныг аваад ч яах юм билээ дээ! Тэгээд ч Жекийг олохоос нааш мянган сайхан буу байгаад ч хэрэг алга гэж би хэлэв.

	— Жек олдохгүй байх аа даа. Нэг нь барьж аваад пиндээ хийчихсэн биз. Өдөр манай гудамжинд нэг харагдсан гэж Петька сөргүүлэв. Тэгтэл миний санаанд нэг юм сэрхийгээд явчихлаа.

	Петька саяхан айлын гөлгийг олсоор оосорлон Крешатикт аваачиж хүн бүрийг ав гэж шалж яваад эцэгтээ мэдэгдэж, салам ороолгуулж орилж бархиран орь дуу тавьж байсан нь санагдсанд,

	— Чи яагаад тэгж бодов? гэлээ.

	Петька нохойн хулгайч нарын тухай ярьж, тэдний шидсэн уутнаас мултарч байсан нохой байна гэж дуулаагүй гэж сүржигнээд, нохойны арьсыг амьдаар нь хуулдаг барьдаг, тэнд хүмүүс хэрхэн ажилладгийг хэн ч ойлгомоор дүрслэн ярилаа. Яагаад тэгж амьдаар нь хуулж байгаа юм бол гэвэл амьдаар нь хуулсан арьс элдэхэд торго шиг зөөлөн болдог учраас хүүхнүүдийн бээлийд тохирох үнэт үс болдог гэнэ.

	Жек бээлий болохоор пинд хоригдож гэж бодохоос дотор зарсхийж, эцэг, Куприн хоёрт дуулгахаар тэр дороо Петькаг дагуулан сонины зөвлөл рүү харайлгалаа.

	Гүйсээр очтол аав явчихсан, харин Куприн хэвлэх дээр байгаа гэнэ. Тэгэхээр нь хэвлэх үйлдвэр орж, Александр Ивановичийг олоод, чухам юу гэгч болж буйг ярьж гарлаа. Ярьж байх завсар Петька гар буугаа гаргачихсан, алган дээрээ эргүүлж зогсов.

	— Юу вэ, наадах чинь гээд Александр Иванович бууг нь авлаа.

	— Юу ч бишээ, зүгээр л... гэснээ Петька өгөөдөх! гэлээ.

	— Хаанаас авсан юм бэ?

	— Олсон юм...

	— Хэзээ?

	— Өнөөдөр... Үгүй ээ, бүр өчигдөр.

	— Жек өчигдөр харагдаагүй юу?

	— Ээ бурхан минь, би л хараагүй юм байна.

	— За чи битгий худлаа бурхан тэнгэр дуудаад бай. Хэдээр өгсөн бэ чи?

	— Юуг?

	— Жекийг.

	— Би юу?

	— Тийм ээ, чамаас өөр хэн байх вэ.

	— Таван мөнгөөр.

	— Сумны мөнгө дутаа юу?

	— Тийм.

	Александр Иванович инээдээ барьж ядан цааш эргэхэд хоёр мөр нь чичиргэнэж байгаа харагдав. Тэгээд Александр Иванович хотын зах гарч, Жекийг олж ирсэн юм. Хэдхэн цаг болоход турж эцсэн нь тоймгүй аж. Гэлээ ч насны аагаар үхлийг ялж, хэд хоноод сэргэж, тоглож эрхлэн хуучин зандаа орж билээ.

	Амьтны тухай өгүүллэгээ Куприн санаанаасаа зохиогоогүй ээ. Түүний бичсэн амьтад цөм нээрээ байсан юм. «Ю-ю» өгүүллэгтээ Куприн охиныхоо хайртай муурын тухай өгүүлсэн. Петрбургийн Гатчинд сууж байхдаа хар тодлын амьдралыг ажиглан, улмаар бороо, цас, салхи, шуурга, махчин шувуудын довтолгоо зэрэг элдвийн аюул нүүдлийн замд нь отож байдгийг «Хар тодол» өгүүллэгтээ хурц тод бичжээ. Анчид ч бас тэдэнд хал болдгийг бичсэн буй. Куприн тал хөндий хэрэн хэсэж, ойн цэнгэг агаараар цээж дүүрэн амьсгалан, шувуудын жиргээн, горхины шуугиан чагнаж, гол мөрөн туучин гаталж хээр гадаа түүдгийн дэргэд хонож өнжих нэн дуртай хүн байлаа. Тэр хэдий анд дуртай ч ямагт ганзага хоосон ирж, «Бурхны авралаар энэ удаа бас цус урсгасангүй шүү» гэж догдлон өгүүлдэг сэн. Амьтны амьдралыг ойроос нарийн сайн мэдэх гэж Гатчинд байхдаа тахиа, галуу, нугас, гахайн торой тэжээжээ. Бас эднийд арван долоон нохой, хэдэн муур, Марья Ивановна нэрт сармагчин, мөн нэг тугал байсан юм.

	Тэр ч бүү хэл, гал тогооны өрөө бясаатай, Куприн тэднийг ажиглаж амьдрал, байдал, ааш аягийг мэдэх гэхдээ нуруун дээр нь шохойгоор тэмдэг тавьдаг байжээ. Тэгтэл нэг удаа хорхой шавж устгах улс ирсэнд, зохиолчийн охин Киса аав руугаа сандарчихсан гүйж ирээд:

	— Таны шавжуудыг устгах гэж байна гэсэн гэдэг. 

	Петрбургийн нэг сурвалжлагч Куприныд очиж ирээд: «Тэднийд хав шиг сагсгар бяцхан цагаан ишиг нэг гөлөгтэй тоглон, гөлөг урд хөлийг нь хазах гэж мэрийн өнхөрч дүгрэн байх юм. Ишгийг шилэн угжаар угжихад, гөлөг шарваганан, уруул дээр нь дуссан сүүг долоох аж. Бас гурван хар туулай бий. Куприны охин, ишиг гөлөг хоёртоо адилхан их хайртай. Ишиг охины ор өөд цовхрон гарч, цэвэрхэн цагаан толгойгоо дэрэн дээр нь тавьж, тухлан хэвтэхийг нь яана!» гэж бичжээ.

	Энэ ишиг хожим Куприны «Ишигний хувь заяа» өгүүллэгийн гол дүр болсон юм. Түүнчлэн «Заан зугаалсан нь» өгүүллэгийн үйл явдал ч бас бодитой болсон зүйл билээ. Куприныг бага байхад Москвагийн амьтны хүрээлэнгийн чулуун хананаас гинжилж уясан, аварга том Энэтхэг заан гэнэт алдуурч, Москвагийн гудамжаар жаал түйвээсэн байна. Тэр тухай хот даяар шуугьж, хэвлэлд хүртэл мэдээлж байжээ. Тэр явдлаас хойш олон жил өнгөрсний хойно Саша Куприн «Заан зугаалсан нь» өгүүллэгээ бичсэн юм. Бужгар цагаан үстэй, Барбос, Жулька хоёр. Завирайка, Чубарик, Султан, Кадошка, Барбоска, Патрашка... Ухаалаг бяцхан Пиратка, Куприны амь шигээ хайртай, хөдөлж цөхсөн паанагар том Сапсан гээд л алийг тэр гэх вэ. Мөн ч олон нохой байж билээ. Сапсаны тухай та нар энэ номоос уншина.

	Парисын амьтны оршуулгын талбайд нэг хөшөө бий. Түүнийг эрэлхэг гавьяа байгуулсан Барри гэдэг нохойд зориулж босгожээ. Александр Иванович энэ хөшөөний тухай тун сайхан бичсэн билээ. Тухайлбал: “...Хад, асга арсайж барсайсан сүрлэг уулын дэвсэг. Түүний дээр духандаа гүн үрчлээс бүхий бадируун том нохой байна. Тэр нохой хараа тогтоож, сортойн ширтжээ. Бяцхан охин түүнийг хүзүүдэн баясан инээж байх юм. Суурин дээр нь: «Дөчин хүний амь аварсан Сенбернар үүлдрийн Барри нэрт нохой» гэсэн бичиг дурайна...»

	Энэ бол хүний үнэнч нөхөр нохойд босгосон анхны хөшөө биш. Аляскийн Ном хотод Бальтийн хөшөө гэж бий. Хүүхдийн хоолой боодог аюулт багтраа өвчин гарсан үеэр ховор чухаг эм зөөн, нүдгүй цасан шуурга сөрөн явж, хотын олон хүүхдийг аварсан энэ нохойны гавьяаг Куприн “Бальт” гэдэг өгүүллэгтээ бичсэн байдаг. 

	Шинжлэх ухааны хөгжилд өөрийн амиар үнэлж баршгүй тус хүргэсэн нохдод зориулж босгосон хөшөө Ленинград дахь алдарт эрдэмтэн И.П.Павловын нэрэмжит хүний биеийн судлалын хүрээлэнд байдаг билээ.

	Сансрын нисэгч Белка, Стрелка хоёр маань одоохондоо хөшөөгүй байгаа боловч, эргэж эх дэлхийдээ газардсан яг тэр газар нь дурсгалын самбар босгох төсөл нэгэнт буй болжээ.

	Адгуус амьтныг Куприн шиг хайрлаж сурах сан. Тийм хүнд бидний өлгий болсон сав шимийн ертөнц улам улмаар ойртож, минийх манайх гэх юм тун ч арвин болдог учиртай билээ.

	Е. Киселёв

	 

	 

	 


Ю-Ю

	 

	Алив Ника минь, наад бүтээлгээ тавьчих, үснийхээ туузаар битгий оролд. Сонсвол өөдтэйхөн сонс. Түүнийг Ю-ю гэдэг байсан юм. Зулзага байхад нь анх гурван настай жаал хүү түүнийг үзээд, нүд бүлтийлгэн гайхаж, хошуу цорвойн «Ю-ю» гэж исгэрэх мэт дуугарснаар тийнхүү нэрлэсэн болохоос Ю-ю гэдэг хуучин хятад тайж язгууртны цол ч биш, тамхи тарианы нэр ч бас биш билээ.

	Зулзага байхдаа нүд нь гялалзсан, улцан ягаан хоншоортой, бөмбийсөн бөөн үсэн түүдэг байсан юм. Цонхны тавцан дээр наранд ээн хэвтэж зүүрмэглэн, өлсвөл нүдээ анивчин гунганаж, тавагтай сүү шал шал долооно. Хавьд нь ялаа суувал хөлөөрөө дарж барьж авна. Уйдвал шалан дээгүүр тонгочин, цаасны өөдөс, бөөндгий утас мэтээр тоглоно.

	Гэтэл нөгөө үсэн түүдэг маань нэг л мэдэхэд гялтганасан толботой, өтгөн сахлаг хар хүрэн үстэй, цагаан хэнхдэг, төө хар сахалтай, хойд хоёр хөл нь өргөн өмдтэй юм шиг бүдүүн, чийдэн арчдаг сойз шиг сүүлтэй, гоолигхон, ихэмсэг, жавхлантай, хорхой хүрэм муур болчихсон байх нь тэр. Чухам хэзээг бүү мэд. Бодвол, муурынхаа л жамаар өсөө байлгүй...

	— Ника, наад Бобикоо өвөр дээрээсээ буулга. Гөлөгнийхөө чихийг хэрмэл хөгжимчний хөглүүр чих гэж бодоогүй биз? Чиний чихийг ингэж мушгивал чи яах вэ? Алив боль. Эс тэгвэл би ярихаа болилоо!... Хамгийн гайхалтай нь түүний зан ааш байсан юм. Ника минь, чи ажаарай. Бид чинь энэ олон амьтан дунд амьдарч байж юу ч сонирхдоггүй, мэддэггүй улс. За, жишээ нь бидний мэдвэл ч мэдэх ноход байна. Цөм л өөр өөрийн дадал сургууль, ааш араншинтай. Муур ч ялгаагүй. Адуу, шувуу ч мөн ижил.

	— Байз, Ника аа! Чи ер нь өөр шигээ ийм байж сууж чадахаа байсан тавтиргүй амьтныг үзсэн үү? Яах гэж чигчийгээрээ зовхио дараад байгаа юм бэ! Чийдэнгийн шил хоёр харагдаад, нэг нийлж нэг салаад байгаа биз? Нүдээрээ битгий оролдож бай.

	Амьтдыг муу хэлсэн хүний үгэнд бүү итгэ. Тэд чамд илжгийг тэнэг гэнэ. Ухаан санаа нь богинохон, зөрүүд залхуу хүнийг илжиг гэж шоглон нэрлэдэг. Илжиг бол тэдний ярьдгаас тэс өөр, ухаантай, дуулгавартай, эелдэг, ажилсаг амьтан гэдгийг чи мэдэж ав. Хэрэв даахааргүй их юм ачвал хөдлөх ч үгүй. «Би үүнийг чинь даахгүй ээ. Намайг яавал яа» гээд зогсчихно. Морь бол шал ондоо, тэвчээргүй, ууртай, гомдомтгой амьтан байгаа юм. Хэрээс хэтэрсэн юманд зүтгүүлбэл зүтгээд л тэр дороо дуусдаг... Бас галуу шиг тэнэг гэлцэх нь ч бий. Гэтэл ертөнцөд үүн шиг ухаантай шувуу байхгүй. Эзнээ бол хөлийнх нь чимээгээр л танина. Жишээлбэл, эзэн нь оройтож гэж бодъё. Гудамжаараа явсаар, явган хаалгаа хүрч нээж ороход галууд нь огт байхгүй мэт нам жим л байна. Хэрэв гаднын хүн орж ирсэн бол тэр дороо л «Айлд юунд хамаагүй орж ирэв?» гэсэн шиг орилолдож гарна гээч. Галуу мөн ч ухаантай шүү... Ника, цаас битгий зажил. Хая... Үр өндгөндөө ямар их хайртай гэж санана аа чи. Эр эмээрээ ээлжилж өндгөө дарна. Эр нь тун махруу. Эм нь усны онгоц руу очиж, эм амьтны ердийн зангаар хөрштэйгөө «далан хэл» дэлгэн зогсчихвол эрэгчин галуу хойноос нь очиж, шилэн хүзүү дээрээс нь зуун хөтөлж авчраад, үүрэгт ажилд нь оруулна. Догь биз! Зугаалж явахдаа бол бүр ч хөгтэй. Эрэгчин нь сүргийнхээ манлайд алхалж, бусад шувууны үүр рүү үл тоомсорлосон хайнга харц чулуудна. Хэрэв хал үзэж хашир суугаагүй гөлгөн нохой юм уу, Ника чам шиг хөнгөн хийсгэлэн охид зам дээр нь хөндөлдвөл дороо л ухасхийн хазаад авна. Тэгээд л, Никагийн аль нэг хөлийн өвдөг хавьд яггүй хөх няц болсон байх буюу өнөөх гөлөг хазуулсан чихэндээ эмзэглэн, сэгсчиж явах жишээтэй болно.

	Эрэгчин галууны араас зулзаган бургасны гөлөг шиг бүрзгэр шар ногоон үсэн түүдэг дэгдээхэйнүүд бие биедээ шахан шавж, түлхэлдэн дагана. Хүзүү нь гүрдийж, хөл нь туялзаад л, хөөрхийс минь, хэзээ энэ эцэг шигээ болно доо гэмээр. Тэдний араас эх нь гэж буян заяа дүүрэн намбайсан жаргалтай амьтан явах бөгөөд түүний байдлыг өгүүлэн хэлэх үг дутмаар. "Юутай сайхан эр нөхөр, ямар хөөрхөн үрстэйг минь хотлоороо мэдэж авцгаа. Энэ хорвоод эдэнтэй минь эгнэх хэн ч байхгүй гэж бардам хэлнэ" гэсэн шиг хайвганан алхлахыг нь яана гээч.

	Ника аа, бас нэг чухал юм байна. Харахад матрыг санагдуулам такс үүлдрийн нохой гэж байдгийг дуулсан уу. Галуу тэр хоёрын аль нь хурдан шалмагийг ялгаж хэлэхэд хэцүү.

	За бас морийг аваад үзье. Юу гэдэг билээ? Гоёос л цаашгүй амьтан. Яах вэ дээ, бэлчээр зогсоолоо мэддэг, хурдан давхидаг л юм биз. Даанч тэнэг гэлцдэг. Энэ ч ортой нь ортой л доо. Бас харалган, зөрүүд, хулчгар тал ч бий. Гэлээ ч унаганаас нь уяж зүгшрүүлэн, тэжээж, тордож байвал учиртай л амьтан сан. Тийм юм огт мэдэхгүй, зөвхөн унаж давхихаа л боддог амьтан адууг тэгж муулах байх. Адгуус ч түүнд яаж ээлтэй байх билээ дээ. Тийм үү?

	Моринд яснаасаа хайртай хүнээс чи нэг асуугаарай. Сайн эзний гарт байгаа морь шиг ухаантай, номхон дөлгөөн, буянтай амьтан байхгүй л гэх бий.

	Арабчууд морио ам бүлдээ багтааж, нялхас багачуулаа итгэлтэй сайн асрагчтай нь үлдээж байгаа юм аятай л морьтойгоо хамт орхидог байна. Тэр морь нь байна аа, Ника аа, аалз хорхой, араатан хортон хүүхдэд ойртвол самарч, өшиглөж, тангаран огт хавьтуулахгүй. Хэрэв жаал нь мөлхөж гараад, могой зогой байж магадгүй бут сөөг, аль нэг халтай юм руу зүтгэвэл өмд цамцнаас нь эвтэйхэн зууж, «Тэнэг золиг минь тийшээ явж болохгүй» гээд аваад ирнэ.

	Морь заримдаа эзнээ санан хатах ч бий, тэр бүү хэл нулимс дуслуулан уйлах ч байдаг.

	 

	Ээрэм талд хөсөр хэвтээ

	Эзэндээ хоргодсон хөлөг зогсоно

	Тунгалаг хоёр нүдийг нь ажвал

	Тун ч уйтгар гунигтай харагдана... 

	 

	гэж Запрожийнхан үрэгдсэн эзэн, үлдсэн морины тухай дуулдаг юм. За ямар байна? Зуурдын үүрдийн хоёр эзний алиных нь зөв байна. Аа, чи нөгөө муурынхаа тухай л яриулмаар байна уу? Тэгвэл ярьж өгье. Би уг нь муу нэрт гахай хэчнээн цэвэрч, ухаантай амьтан болохыг, бас хэрээ уяатай нохойн мэрж байсан ясыг таван янзын арга угсруулан байж булаасан тухай, мөн тэмээ... юу яасан тухай ярьж өгье гэж бодсон юм. За тэр тэмээ мэмээ ч яамай, муурынхаа л тухай ярих минь.

	Ю-Ю буйдан, түшлэгтэй сандал, төгөлдөр хуур хөгжим дээрх ноотны дэвтэр, ер аль л дайралдсан юман дээр гарч унтах бөгөөд сонины хуудсан завсар шургаж хэвтэх тун дуртай. Янз нь, хэвлэх үйлдвэрийн сонины будагт муурын үнэрлээд баймаар нэг юм байдаг биз ээ. Тэгээд ч цаас дулаанд их нэмэртэй л дээ.

	Өглөө бүр манайхан босож, хүүхдийн шингэн цээл дуу зэргэлдээх өрөөнөөс хадахыг сонсуутаа л тэр над руу ирж, ажил албаа эхэлдэг юм.

	Дутуу хаасан хаалгыг урд хөл, хошуугаараа хамжин онгойлгож ороод, орон дээр минь үсрэн гарч, ягаахан хоншоороороо хацар нүүрийг үрчин, огцомхон «Муррм» гэж гүнгэнэнэ. Насандаа тэр Мяу гэж үзээгүй бөгөөд зөвхөн муррм гэж аялгуулан дуугарч, эрхлэх, шаардах, татгалзах, баярлаж талархах, зэмлэх, ичиж зовох, айж түгших хамаг сэтгэлээ илтгэнэ.

	«Муррм» гэж огцомхон дуугарвал «Намайг дагаад яв» гэсэн үг. Тэгээд л орон дээрээс үсрэн бууж, эргэж ч харалгүй яваад өгнө. Намайг буруутай гэдгийг огт андахгүй. Би ч үг дуугүй хувцаслаад хойноос нь гарна. Бүүдгэр хонгилд очиход, миний дөрвөн настай дүү, ээж хоёрын унтдаг өрөөний үүдэнд оюу эрдэнийн шигтгээ шиг хоёр ногоон нүдээ гялалзуулан хүлээж зогсдог юм. Тэгээд хаалга татмагц, уралдан орж, эхлээд ээжийн орон дээр үсрэн гараад «Муррм» (Сайн байна уу, эзэгтэй?) гэж мэндлэн, гар, нүүрийг нь хошуугаараа үрчинэ. Тэгснээ буугаад, тор даван үсэрч, хүүхдийн орон дээр гарна.

	Хоёр талаасаа их л элгэмсүү уулздаг юм. «Муррм, муррм! Сайн уу, найз аа! Сайхан амрав уу?» гэж муур хэржигнэхэд, Ю-юшенька, Ю-юшенька минь, алиа хөөрхөн амьтан минь!» гэсэн шингэн дуу өөдөөс нь хаддаг юм. Бас,

	— Коля, муураа бүү үнсэж бай! гэж чамд хэчнээн хэлбэл болох юм бэ? Наадах чинь бөөн нян тараагч... гэсэн дуу хажуугийн орноос гарна.

	Ю-ю хэзээ ч гуйлга гуйж байгаагүй. Тус дэм үзүүлбэл хариуд нь талархлаа товч, тодорхой илэрхийлнэ. Харин махны мухлагийн жаал хүү хэзээ ирдэг, хөлийн нь чимээ ямар байдгийг андахгүй. Гадаа таарвал шатан дээрээс мах горьдоно. Гэрт байсан бол гал тогооны өрөө рүү тосон очиж, хаалгыг нь тун дадамгай онгойлгоно. Бариул нь хүүхдийн өрөөнийх шиг дугариг биш, харин урт зэс бариул байсан юм.

	Ю-ю давхиа дундаа үсрэн, тэр бариулаас зүүгдээд, урд хөлөөрөө хавчиж, хойд хоёр хөлөөр хана руу жийж, турьхан биеэрээ хоёр гурав түлхээд л онгойлгож орхино. Цааших нь тэгээд аяндаа бүтнэ.

	Жаал хүү авчирсан махаа хэсэглэж өлгөх гэж нэг хэсэг мунгинана. Тэгэхэд Ю-ю тэсэж ядахдаа ширээний ирмэгээс урд хоёр хөлөөрөө зүүгдэн дүүжигнэж, хойш урагш савлан байдаг сан.

	Махны мухлагийн жаал бол ягаан хацартай, амаа ангайсан, инээд хүрмээр амьтан байж билээ. Амьтанд их хайртай, Ю-ю-д бол бүр ч илүү. Харин Ю-ю түүнийг биедээ хүргэдэггүй байсан нь хачин. Дөхөж очихоор нь л буруулаад харайчихна. Мөн ч ихэмсэг амьтан шүү. Энэ жаал хүүг ердөө л өдөр бүр мах хүргэж ирдэг нэгэн төдий санана. Ер нь гаднын юм бүхэнд ихэмсэг, дээрэнгүй, хүйтэн ханддаг байсан юм. Өөрсдийнхөндөө бол шал өөр л дөө.

	Би түүний «тушаалыг» биелүүлэх дуртай. За жишээ нь зуны халуун өдөр хүлэмж доторх амтат гуаныхаа илүү навч нахиаг зулгааж суулаа. Энэ ч бас тэгж хамаагүй зулгааж, бодлогогүй хийчихдэг ажил биш. Дээрээс нар шарж, доороос газар жигнээд тун амаргүй. Тэгж байтал Ю-ю чимээгүйхэн дөхөж ирээд «Муррм» гэлээ. Энэ нь «Алив явъя. Би юм ууна» гэсэн үг байж. Хөшсөн нуруугаа арай гэж тэнийлгээд гэлдэрлээ. Өмнө минь Ю-ю эргэж хялам хийх ч үгүй шуудхан гүйж, намайг ногооны талбайгаас хашаа руу, тэгээд гал тогооны өрөө рүү замчлан, улмаар өөрийн минь өрөөнд дагуулж авчирлаа. Би тушаалыг нь үг дуугүй дагаж, хаалга бүрийг дуулгавартайяа онгойлгон, «найр тавьж» явлаа. Өрөөнд минь орж ирээд угаалгын тэвш өөд үсэрч, гантиг чулуун ирмэг дээр нь гурван хөлөөрөө овжин тулж, сул хөлөөрөө тэнцүүрлэн суугаад, хялайн харж, «Муррм» гэнэ. «Ус гоожуул!» гэж буй нь тэр. Би усыг мөнгөн утас мэт нарийхан цувуулан гоожуулбал, хүзүүгээ донжтой нь аргагүй сунгаж, нарийхан ягаан хэлээрээ яаран долоож гарлаа. Муур ер нь хааяа нэг ус уухдаа удаан, их уудаг юм.

	Би заримдаа яах нь вэ гэж, дөрвөн сэрсэнтэй дэц эргүүлгээ хэргээр сулхан нээж, ус дуслуулдаг юм. Тэгэхэд Ю-ю илт дургүйцэн, биеэ хураан агзайж, ногоон нүдээрээ нухацтай зэмлэн ширтээд «Муррум. Алив битгий тэнэглээд бай!» гэж, эргүүлэг рүү хошуугаараа хэд хэд түншээд авна. Тэгэхээр нь би буруугаа хүлээн уучлал гуйж, усыг нь сайн тавьж өгдөг юм. 

	Бас нэг юм байна. Ю-ю түшлэгтэй зөөлөн буйдангийн өмнө хажуудаа сонин тавиад сууж байхад нь би орлоо. Ороод зогсвол намайг нүд цавчилгүй ширтээд байх юм. Би ч өөдөөс нь бас хараад л байлаа. Минут хэр ингэж зогсохдоо: «Миний яах гэж байгааг та мэдэж байж, бүү мэдэхгүй дүр үзүүлээд байгаач. Тэртээ тэргүй би гуйх ч үгүй» гэж байхыг нь түүний харцнаас тодорхой олж уншлаа. Сониныг нь авах гэж бөхиймөгц шурхийн буйдан дээр гарчихлаа. Харц нь арай л зөөлөрчээ. Би сониноор хоёр талтай хавчиг майхан хийж дээрээс нь тавьтал сүүл нь цухуйж хоцров. Тэгээд атиран атирсаар бүр далдарч, хоёр гурав хөдлөөд чимээ тасарлаа. Унтчихав бололтой. Би өлмий дээрээ гишгэлэн сэмхэн гарч одлоо.

	Бас Ю-ютай тухтайхан тоглох гэж тусгайлан цаг гаргадаг байсан юм. Шөнө юм бичиж ядраад ирэхээрээ түүнийг их оролдоно. Дуугүй царайлчхаад мөн ч сэтгэл баясгадаг амьтан сан. Сараачиж сараачиж гэнэт нэг чухал үгийн эрэлд хатан, бичихээ болино. Анир чимээгүйн дунд дэнлүүний тос үл мэдэг шажигнана. Хүн зон, хүүхэд багачууд, адуу мал, араатан жигүүртэн цөм дугжирчээ. Ноход хүртэл унтаж буй бололтой, хуцах ч үгүй аж. Хажуугийн өрөөнд байгаа Колягийн тоглоомууд ч бас нойрсжээ. Чих дүнгэнэн, нүд анилдаж, бодсон санасан сэм сэмхэн тарж зугтаад байлаа. Үүрэглэн дүнсийх өтгөн ойд байна уу, өндөр цамхгийн орой дээр сууна уу, мэдэхгүй, хачин чимээгүй нам гүмийн дунд ширээ үл мэдэг доргих шиг болоод Ю-ю ширээн дээр үсрэн гарч ирлээ. Хэдий завдаа ороод ирэв ээ. Энэ тэрийг сониучирхан, ийш тийш ажиглаж сууснаа баруун гарын дэргэд ирж, хумс хуруугаа дороо нуун, бөндийсөн үсэн түүдэг болж хэвтээд өгөв. Урагш сахайн түрсэн урд хоёр хөлийнх нь сагаг яльгүй цухуйжээ. Миний урам сэргэж дахин бичиж гарлаа. Хааяа харц чулуудвал Ю-ю байдгаараа эвхэрч түнтийсэн юм хэвтэж байгаа үзэгдэнэ.

	Голтгор том ногоон нүдээр цоо ширтэх агаад хүүхэн хараа нь хутганы ир мэт нарийн зураас болж дээрээс доош зурайн тогтжээ. Тэр бээр миний сормуус хөдлөхийг ч алдалгүй дагаж харах бөгөөд тэгэхэд нь өнөөх хар зураас нь эргэн тойрондоо хуван шар хүрээтэй гялалзсан том хар дугуй болж хувирах юм.

	За, Ю-ю минь бичээд байдаг хэрэг ээ гэсээр жаал эрээчихэд үг үсэг зүйл зүйлээрээ цээжинд урган, өгүүлбэр болж хөвөрнө. Тэгснээ дахин толгой хүндэрч, ууц нуруу хөшин, гар хуруу чичгэнэж эхэллээ. Больдог ч юм билүү. Болиход Ю-ю лав байг гэхгүй шиг байна.

	Зугаацах аргаа ч олчхов. Үзгийн үзүүр алдалгүй дагуулан харж сууна. Үг, үсэг, мөр бадгуудыг ялаа батгана гэж бодоод байгаа бололтой юм. Тэгээд сүүлчийн «ялааг» яах ийхийн тухгүй дараад авахад нь цагаан цаас «хар цусанд» будагдлаа. Ю-юшка минь ер нь явж унтъя. Энэ ялаанууд ч өглөө болтол жаал дугхийг.

	Цонхоор харвал миний сайхан ясень1 мод бүрэнхийн дунд бүүдийн харагдана. Ю-ю хөлд минь цагариглан хэвтэж унтлаа. Ю-юг үргэлж ноолж байдаг Коля найз нь өвдлөө. Муурыг түүн дээр очуулахгүй болов. Юм хум унагааж, цочоож сэрээчхэж магадгүй гэж тэр л дээ. Ю-ю ч өөрөө ойлгох шиг болсон. Ягаан хоншоороо хаалган завсраар шургуулж, босгоны цаана хэвтээд хөдөлж өгөхийг байлаа. Өлсөж цангавал түр холдоно. Бусад цагт бол ярихгүй. Хөөгөөд зайлуулчхаж нэг л болохгүй байлаа. Орж гарахдаа харайж алхлан, хөл сүүлийг нь гишгэлж, заримдаа яарч сандран, өшиглөж зайлуулах ч удаа байсан. Тэгэхэд цөхрөлгүй дахиад л хуучин байрандаа хэвтчихнэ. Ер муур ийм байдгийг урьд нь дуулаа ч үгүй, уншаа ч үгүй билээ. Эмч нар аливаад гайхах хачирхах нь цөөн сөн. Гэтэл Шевченко доктор:

	— Танай муур бас жижүүр хийгээд байх юм. Мөн сонин амьтнаа гэж билээ.

	Никаа, надад бол энэ ч тийм сонин юм биш. Ю-югийн өрөвчхөн занг одоо ч дурсан санаж явдаг юм.

	Бас нэг жигтэй юм болж билээ. Колягийн бие илаарь болж, хоол унданд сайжран, орон дээрээ тоглодог болоход Ю-ю ч үүдэнд нь сахин хэвтэхээ больсон билээ. Тэгээд миний орны хөлд хэвтэн, эрээлэх цээрлэх юмгүй ханатлаа дугжрах болов. Колятай уулзуулахаар оруулсанд нэг их сүйд болсон ч үгүй. Коля л сэтгэл хөөрөн илж таалж, Юшкевич минь хэмээн дуудаж хөл боллоо. Тэгэхэд нь Ю-ю түүний сульдсан гараас гулсан мултарч, шалан дээр үсрэн буугаад «Муррм» гэчхээд яваад өгч билээ.

	Ника минь, цааш нь чамд хүн үнэмшмээргүй хачин юм ярьж өгье. Надаас дуулсан хүн нэг л итгэж өгөхгүй зовоогоод байдаг юм. Дотно нөхөд маань бол ч шуудхан л: «Зохиолч та нар наад уран зөгнөлөө орхи. Тэгээд бас хорхой хүрмээр сайхан ярихыг нь яана! Муур утсаар ярих гээд байсан гэж хэлэх ухаан яаж олов оо!» гэдэг сэн. Чи аан гэж бай.

	Үнэндээ тийм явдал болсон л юм даа. Коля гэж хариугүй турж эцсэн цонхигор юм босож ирдэг юм байна. Тэгтэл сайн хүний ачаар хоёр зуу гаруй мод зайтай нэгэн сайхан сувиллын газар Коляг эхтэй нь хамт явуулахаар боллоо. Хүний сайхан сэтгэл гэдэг мөн ч ширгэшгүй их хүч шүү. Тэр сувиллын газраас Петроградтай шууд ярьж болохын дээр манай зуслан руу ч залгаж болдог аж. Колягийн ээж ч үүнийг дороо мэдэж, гэр рүүгээ утасджээ. Утас хангинахад нь автал яльгүй сульдсан эмэгтэй хүний албархуу дуу сонсогдсоноо түдэлгүй хүүхдийн цовоо цолгин дуугаар солигдоход би гайхах баярлах хослон чагнаж билээ.

	Анх тэднийг явахад Ю-ю тун их тэвдэж, яах учраа олохгүй самгардан, булан буланд очиж шургалан нудчиж «Мик» гэж уянгалуулж байсан сан. Ю-юг ингэж дуугарч байхыг тэгэхэд л анх сонссон юм. Мик гэж муурынхаараа чухам юу гэсэн үг юм бүү мэд. Бодвол, “Юу болоод байна аа энэ чинь, Та нар хаачих нь вэ?” гэж байгаа үг болов уу даа.

	Мэлтгэр шар ногоон нүдээрээ гайхсан, шаардсан янзтай цоо ширтэж байлаа. Тэгээд бичгийн ширээ, намхан буйдан хоёрын завсрын умгар зайд, шал дээр хэвтээд өгөв. Зөөлөн сандал, буйдан дээр гаргаж тавих гэхэд дургүйцээд болж өгсөнгүй. Өргөөд, тавихад дороо л бууж, өнөөх харанхуй хүйтэн булангийнхаа хатуу шал руу оччихоод байлаа.

	Манай утас үүдний жижиг өрөөний бяцхан дугуй ширээн дээр байх бөгөөд, бас тэнд нэг түшлэггүй сүлжмэл сүрлэн сандал бий. Чухам хэзээг санахгүй юм. Нэг удаа сувиллын газартай ярихдаа хөлийнхөө дэргэд Ю-юг тавьсан билээ. Түүнээс хойш утас дуугарах бүр гүйж хүрдэг болсон юм. Сүүлдээ тэндээс бүр гарахаа байсан.

	Нэг удаа намайг Колятай ярьж байтал Ю-ю миний мөрөн дээр үсрэн гарч суугаад, үслэг хоншоороо хацар шүргүүлэн хүзүү сунгаж соотойн чагнав.

	«Муур тун сонор юм. Ямар ч байсан нохойноос соргог. Хүнтэй бол ч бүр ярилтгүй юм байна» гэж тэгэхэд би бодсон. Айлд очоод оройтож ирэхэд Ю-ю бидний хөлийн чимээг гурван гудамжны цаанаас таньж, тосон гүйж ирдэг сэн. Өөрсдийнхнийгөө сайн таньдаг байсан нь илт байгаа биз.

	Бас нэг ийм юм болсон билээ. Жоржик гэдэг дөрөв таван настай, хөдөлгөөнтэй, хүртээмжтэй нэг жаал манайд ирсэн юм. Тэр, Ю-югийн чих, сүүлийг мушгиж, өрөөнүүдээр хөөж давхин, үйлийг нь үзсэн аж. Угийн номхон амьтан тул урж маажилгүй тэсэж өнгөрчээ. Түүнээс хойш Жоржик хоёр долоо хоноод, сар болоод ч юм уу, бүр удаж ирлээ ч цангинасан дуу нь хадахыг сонсуутаа л өрөвдөлтэйеэ гангинан, амь хоргох газар хайж сүүл хавчин хурдална. Зун бол аль таарсан нээлттэй цонхоор үсрэн арилж өгнө. Өвөл бол буйдан доогуур шургачихна. Ямар боловч ой сайтай байсан нь эргэлзээгүй.

	«Колягаа дуугаар нь таньчхаад, хаа нэгтээ нуугдаж гэж санан, харах гэж хайж зүтгээд байна уу даа» гэж дотроо бас таамаглан, энэ таамгаа шалгах сан гэж их яарлаа. Тэр оройгоо л Ю-югийн байдлыг тоочин бичиж, дахиад утасдахдаа гэртээ хэлж өхөөрддөг байсан бүх үгээ тэр ёсоор хэлээрэй. Би харилцуурыг Ю-югийн чихэнд барьж байя гэж гуйлаа. Тэгээд удалгүй хариу авав. Коля Ю-югийн цээж сайтайг их магтаж, мэнд дамжуул гэсэн байлаа. Бас нөгөөдөр утасдъя. Нөгөөдрийн маргаашаас буцна гэжээ.

	Нөгөөдөр өглөө нь утас дуугарахад автал сувиллын газраас ярина гэнэ. Хажуудаа байсан Ю-юг шүүрэн авч, өвдөг дээрээ тавилаа. Колягийн цовоо шингэн дуу цангинаж, өдий төдий асуулт, гуйлтаар дарж, сувиллын газрын сонин сайхныг хөвүүлж гарав.

	— Хүүе Коля, одоо би харилцуураа Ю-югийн чихэнд бариадахъя. Чи өнөөх дууддаг, өхөөрддөг үгнүүдээ хэлээрэй гэж би арай гэж хэлж амжив.

	— Ямар үг? Би тийм үг ер мэдэхгүй.

	— Коля минь Ю-ю чамтай ярих гээд байна. Чи өхөөрдөөд өгөөч дээ. Алив бушуул!

	— Үгүй ээ, би юу ярихаа мэдэхгүй байна. Санахгүй байна. Аав аа та надад эндэхийн цонхноос дүүжилсэн шиг тийм шувууны үүр авч өгөөрэй.

	— Коля минь ээ, хонгор минь. Сайн санаат хүү минь! Чи Ю-ютэй ярина гэсэн шүү дээ.

	— Үгүй ээ тэгээд муурынхаар юу гэж ярихаа мэдэхгүй байна. Би мартчихаж, чадахгүй нь ээ... Харилцуурт нэг юм чад пад хийж дуулдсанаа

	— Алив битгий тэнэглээд бай! Дараачийн улс хүлээгээд байна гэх залгагч эмэгтэйн хахир дуу хадаж, улмаар утсаа тавих нь дуулдаад таг чиг болов. Бүтсэнгүй. Хайран юм. Өөрийг нь өхөөрдсөн энхрий зөөлөн, танил дотно үгээ сонсоод, манай ухаант муур баясаж, «Муррм» гэж ялдам сайхан дуугарах байв уу, үгүй юу? Энэ л их сонин байлаа.

	За, Ю-югийн тухай ярих юм ингээд гүйцлээ. Тэр саяхан насан өөд болсон. Одоо манайх хилэн зөөлөн гэдэстэй, «Гүвтнээ» нэрт муужгайтай болсон. Түүний тухай дараа ярьж өгье, Ника аа.

	 

	 


ХАР ТОДОЛ

	 

	Гуравдугаар сарын дунд үе. Энэ жилийн хавар цаг агаар тэгшхэн агаад таатай. Үе үехэн усархаг ширүүн бороо шаагина. Зарим нь лагалдсан шавартай замаар дугуй унан явах гэх боллоо. Гүн ой, гүнзгий жалгын хөр цас хэвээр боловч тал хөндий бараантан, цасны усаар ундаалсан газар шим шүлттэйеэ бараалан уур савсаж үзэгдэх бөлгөө. Хус нахиалж, бургасны гөлөг эхлээд цагаан байснаа улмаар үсэрхэг шар өнгөтэй болж томров. Уд мод цэцэглэжээ. Зөгийнүүд балын дээж цуглуулахаар нисэлдэж эхлэв.

	Моддын чөлөөгөөр анхны яргуй гирвэшингүй янзтай цухуйна.

	Бид хуучин танил хөх бухуудаа хэзээ ирэхийг тэсэж ядан хүлээж гарлаа. Хөгжөөнтэй, нөхөрсөг энэ хөөрхөн шувууд хаврын баясгалант элч, аянчин шувуудын манлай болж ирдэг юм. Европын өмнөд зах, бага Ази, Африкийн өрнө муж хавьд өвөлжөөд, хавар наашаа тэмцэн ирэхдээ ээ дээ мөн ч олон зуун мод газар туулан өнгөрч байгаа юм шүү. Зарим нь гурван мянга гаруй мод газар, зарим нь түүнээс ч холоос ирнэ. Ихэнх нь Хар далай, Газар дундын тэнгис дайран ниснэ. Зам зуурт тохиолдох аль адал сонин, аюул ослыг хэлж барах вэ. Бороо цас, салхи шуурга, харанхуй манан, хорстол нүдэх хорголон мөндөр, махчин шувууны хөнөөл, нүгэлт гөрөөчний үхлийн бууны онгорхой хар ам... гээд л тоочиж барах юм биш. Хорин хэдхэн алтан зоосны жинтэй дүйх энэ жаахан амьтан анх хальс гарч хорвоотой мэндэлсэн унаган нутаг, байгаль дэлхийнхээ мөнхийн дуудлагаар түмэн бэрхийг туулан тэмцэж явахад түүнийг хөнөөхөөр буу шагайна гэдэг юу гэсэн үг вэ. Тийм амьтныг ер хүн гэхэд ч хэцүү.

	Адгуус амьтанд өөрийн гэсэн сүрхий зөн билэг байх шиг байдаг юм. Шувуу хэдий цаг агаарын хувирлыг урьдаас сайн мэдрэх боловч зах хязгааргүй цэлийн цэнхэртэх далай тэнгис дээгүүр нисэж явахад нь гэнэт их шуурга, тэр тусмаа цасан шуурга дайрах нь цөөнгүй. Эрэг хүртэл холыг хэлэх үү, их замд алжаасныг хэлэх үү... Тэгээд чадал тэнхээтэй цөөн хэд нь амь хэлтэрч, ихэнх нь сүйднэ. Хэрэв шуурган дунд далайн хөлөгтэй таарвал бөөн аз. Хөлгийн татлага, бэхэлгээ, тавцан, бүхээг, бөөрөнд бөөн бөөнөөрөө үүл мэт нэвсийн шавж, өчүүхэн амиа хоохойлно. Усан цэргүүд хэдий зориг зүрх чанга улс боловч тэднийг оролдоно гэж үгүй. Аврал эрж амь хоргосон шувуунд гар хүрвэл тэдний онгоц гарцаагүй сүйрнэ гэж усан цэргүүд итгэн сүсэлдэг юм.

	Далайн эргийн гэрэлт цамхаг ч заримдаа шувууг үхэлд даллах нь буй. Урт холын аянд цуцаж, далайн чийг мананд норж, хүндэрсэн шувууд оройн бүрийд гэрэл гэгээ харахаараа ухаан жолоогүй тэмүүлэн, зузаан шил, төмөр, чулуу мэтийг үзэлгүй эрчээрээ мөргөж сүйддэг байна. Цамхгийн манаач сахиул улс үүл манан сарнисан хойно хавь ойроосоо үрэгдсэн шувуу өдий төдийг олдог аж, Бүрхэг шөнө юм уу, манантай үед хэт доогуур нисэж яваад утасны шон мөргөж, утсанд тээглэж үхэх ч удаа бий. Хашир хэрсүү түүчээ бол алсаас чигээ өөрчилж сүргээ аварч чаддаг байна.

	Гадаад их далайг аюул осолтой нь ардаа хийсэн хойноо жилийн жилд хонож өнжин тухалж, хүч сэлбэдэг тогтсон газар ч тэдэнд бий. Одесст би нэг тийм газар үзсэн юм. Энэ бол сүмийн талбай, Преображенскийн гудамж хоёрын уулзварт байх сүмийн бяцхан цэцэрлэг өөд харсан нэгэн байшин билээ.

	Дээвэр, тагт, дээврийн хөмсөг, цонхны тавцан, хаа сайгүй бүчин шавж, нэг л бөөн хар юм үймцэн хөдөлж үзэгдэнэ. Бас харилцуур утсан дээр шахцалдан суусан нь сампингийн том том хар эрих гэмээр агаад чих дөжиртөл шулганалдаж, орилж чарлан, босон суун жиргэж, хэрэлдэж хэлэлцэн, хэрэгтэй хэрэггүйг хэл ам мэдэн чалчиж байх шиг нэн зугаатай. Нэг газар тухтай суугаад амарч ч чадахгүй, аян замд алжааж ядраагүй юм шиг л дээш доош хөөрөн буун, ийш тийш элэн халина. Явчхав уу гэтэл буцаад л ирнэ. Хал үзэж, хашир таньсан нэг нь бол зайдуухан сууж өд сөдөө цэвэрлэн байна. Байшингийн хоёр хажуугийн явган зам тэр дороо л сангасанд цайж, тэр ч атугай хавь орчинд яваа улсын малгай толгой дээр хүртэл сангас унаган бужигнаж байсан сан.

	Хар тодол алсаас нүүдэллэж ирэхдээ тун яарч, ихээхэн довтолгох бөгөөд заримдаа цагт наян мод газар туулах ч бий. Таньж мэдэх газраа оройн бүрийгээр хүрч хооллож дугхийж аваад, үүрийн гэгээтэй уралдан босож юухан хээхэн идээд цааш хурдалж гарна. Өдөрт хоёр гурван удаа л үдэлж амсхийнэ.

	Бид энэ хооронд эвдэрч хуучирсан үүрийг нь засаж сэлбэн, шинийг ч хийж тавин, тэднийг тэсэж ядан хүлээдэг сэн. Уржийн уржнан манайх хоёр, ноднин таван үүртэй байсан. Энэ жил арван хоёртой боллоо. Бор шувуу өөрт нь хийж өглөө гэж санасан бололтой, урь унуут л орчихсон байх нь өрөвдмөөр сөн. Ер нь энэ муу бор шувуу Норвеги, Азорын арлууд, хаанахынх ч ялгаагүй хулгай худал, тонуул, дээрэм, хэрүүл зодооны эзэн, үймээн будилааны үүр болсон ичгүүргүй амьтад, жигтэй хачин шувууд шүү. Юу дайралдсанаараа хооллон, хушны саглагар мөчир дээр юм уу, байшингийн дээврийн хөмсгөнд хоргодон өвлийг өнгөрөөнө. Урь унуут айл амьтанд ойртож, хар тодлын юм уу, хараацайн үүрт орж сууна. Эзэд нь ирээд хөөхөд яагаа ч үгүй юм шиг хэнэг гуниггүй явж одно. Жогжигнон гүйн, дэвхэрч дэгдээд л, хоёр нүдээ гялалзуулан хар тэнхээгээрээ «Жийв, жийв» хашхична. Урин цагийн тунхаг тархаж буй нь тэр.

	Оройн долоогийн орчим (гэгээ тасраагүй байлаа) «Хар тодол ирчхэж» хэмээн хашхирах дуулдлаа.

	Хартал нээрээ ирчихсэн өндөр улиангарын мөчир дээр сууж байлаа. Бор шувууг бодвол ер бусын том, санаснаас ч илүү хар юм шиг санагдав. Нэг, хоёр,.. тав,.. арав,.. арван тав...Тоолж үзээд барсангүй. Хажуугийн айлын тэнд буй үл мэдэг найгалзах нүцгэн моддын туяхан мөчир дээр ч бас ийм бөндгөр хар юмнууд байгаа харагдлаа.

	Ирсэн оройгоо нэг их үймж шуугьсангүй. Хоёр, гурван өдөр хуучин нутгаа хэсэж, хүч тамираа сэлбэж авах шиг боллоо. Дараа өдрөөс нь бор шувуунууд нүүж эхэллээ. Нэг их тулалдаж барьж сүйд болсон ч үгүй. Хар тодлууд үүр үүрнийхээ дээхэн талд хос хосоороо сууж, эцэс төгсгөлгүй яриа дэлгэх агаад нүднийхээ булангаар үүрээ үргэлж харуулдана. Муу бор шувуу хэцүү л байгаа бололтой. Үүрний бяцхан дугуй нүхээр хошуу нь нэг цухуйж, нэг далд орно. Тэгснээ өлсдөг ч биз, айдаг ч биз, эсвэл хөнгөн хийсгэлэндээ гэнэддэг ч биз, «Хурдхан шиг гарчхаад ирвэл ажиг авахгүй байх юуны магад» гэж бодсон юм уу, ухасхийн гартал нь хар тодол шидсэн чулуу шиг эрчлэн гялалзаж зөрөөд орчихно. Ингээд л бор шувуу үүргүй болох нь тэр. Хар тодол үүрээ эзгүй орхино гэж үгүй, юм хумд явбал нэг нь заавал сахина. Бор шувуунд бол яагаад ч төрөхгүй санаа. Тэд даанч унхиагүй, гэнэн мулгуу амьтад. Тэгээд үүрээ алдсан хорсол гомдлоо өөр зуураа гаргаж, өд сөдөө зулгаалцан үзэлцэж эхэлнэ. Харин «хэргийн эзэн»-хар тодлууд модны мөчир дээр суучхаад: «Хөөе, муу хар толгойт золиг чи наад шар хэнхдэгтэйгээ яасан ч дийлэхгүй» гэж тэднийг улам догионо. Цаадуул нь:

	— Юу гэнэ ээ? Би юу? Тэгвэл түүнийг чинь одоохон...

	— Алив хүрээд ир чи! гэлцэн бүр ч сүртэй нүдэлдэнэ. Ер нь хавар цагт шувуу ч биш, амьтан бүр, хүүхэд багачууд хүртэл өвлийнхөөсөө илүү их зодолддог буй заа.

	Хар тодол үүрээ эзэгнэж аваад хөвд, хөвөн, өд сөд, ноос ноолуур, өвс сүрэл мэтийг зөөн авчирч, үүрээ янзлан, муурын савар, хэрээний хошуу хүрэхээргүй болгож, амыг нь өөрөө л дөнгөж багтахаар нарийсгана.

	Тэгтэл газар эвэрч, хус гөлөглөнө. Улс амьтан тариа ногооныхоо талбайг хагалж боловсруулж эхэлнэ. Энэ үеэс хорхой шавж элбэгшиж, шувууд нар нь гарна. Хар тодол идэш хоолоо хараацай шиг агаараас шүүрдэггүй, тоншуул шиг модноос тоншдоггүй. Хоол нь газар дээр юм уу хөрсөн доор байдаг юм. Нэгэн зуны дотор хар тодол хэчнээн хортон шавж устгадгийг багцаалж хэлэхэд бэрх ээ. Лав л өөрийнх нь жингээс өч төчнөөн мянга дахин их болдог байх.

	Замын хажуу, ногооны талбайн мөр хоорондуур идэш хайн явж байх нь их сонин. Хурдан хурдан алхалж, хоёр тийшээ ээлжлэн тонголзоно. Тэгснээ гэнэт зогтусаж, ийш тийш хүзүү сунган хараачлаад цааш тонтгонон тогдгонон гүйнэ. Дахиад л зогтусна, тэгснээ цааш тоодгононо... Энэ мэтээр өдөржин тогдолзоно. Ингэж явахад нь бараан нуруу, хүрэн хэнхдэг нь наранд солонгорон ногоон ч юм шиг, хөхвөр ягаан ч юм шиг болж харагдана. Ингэж явахдаа хэчнээн албархаж яарч тэвдсэн шинжтэй, харахад өөрийн эрхгүй инээд хүрмээр байдаг гээч.

	«Эрт босвол нэгийг үзнэ» гэсэн цэцэн үг бий. Өглөө нарнаас өмнө гарч хар тодлыг ажиглавал тун сонин. Хэрэв өглөө бүр цэцэрлэгтээ ч юм уу ногооныхоо талбайд очиж хөдлөлгүй суугаад байвал хар тодол бүүр дасчхаад дэргэд хүрээд ирдэг болно. Тэгэхээр нь хорхой шавж, талхны үйрмэг мэтийг эвтэйхэн хаяж өг. Эхлээд нэлээд холоос, тэгээд зайг нь улам ойртуулаад байтал аяндаа гараас авч, тэр ч бүү хэл мөрөн дээр чинь гараад суучихдаг болно. Итгэл эвдэж л тун болохгүй. Та хоёр том жижгийн л ялгаа байхаас бус өөр юмгүй. Шувуу гэдэг ухаалаг, гярхай, тусыг үл мартах ой сайтай амьтан. Хойтон жил ирээд, мөн л удалгүй хуучин нөхөрлөлөө сэргээнэ.

	Ургах нарны улбар туяа цэцэрлэгийн модод, тэр модон дээр дорно зүг хандуулан өлгөсөн үүрийг гийгүүлэх тэр агшнаа хар тодлын жинхэнэ дууг сонсож болно. Агаар үл ялиг бүлгэрэх янз оруут тэд үүрнээсээ нисэн гарч өндөр модны оройд суугаад дуу хуураа эхэлнэ. Та нар үзээрэй. Ер нь хар тодолд өөрийн гэсэн ая эгшиг байхгүй юм уу гэмээр шүү. Түүний дуунаас гургалдайн тасалданги жиргээн, богширго бялзуухайн намуухан шогшроон, чихэнд чимэгтэй цэгцүүхэйн зөөлөн эгшиг, хаварч бялзуухайн уянгалаг дуу, хөх бухын шингэн исгэрээн сонстож байснаа гэнэт ганцаардан бухимдаж хийрхсэн эм тахианы орилоон чарлаан, хаалга чахрах, хутга хавирах, хүүхдийн тоглоомын бүрээ янгинах лугаа төслөм хахирган дуу гарах шиг болно. Уянгын ийм халил хийснээ юу ч болоогүй юм шиг өхөөрдөм цоглог дуугаа үргэлжлүүлж гарна. Дандаа нэг газар сууж дуулсаар миний таньдаг болсон нэг хар тодол дэглийтэй эндүүрэм адилхан дуугардаг сан. Бусад нь бол түүн шиг дуугарч яагаад ч чадахгүй. Түүнийг жиргэхэд дэглий хэмээх хар сүүлтэй цагаан шувуу муу шавар байшингийн минь дээвэрт зассан үүрнийхээ аман дээр өрөөсөн хөлөө өргөн зогсоод, урт улаан хошуугаа час час хийлгэн шогширч байх шиг болдог юм.

	Тавдугаар сарын дундуур эх хар тодол гялгар хальстай жижигхэн хөхвөр өндөг гаргаж, хоёр долоо хоног хэр дараад хэвтчихнэ. Энэ үеэс эцэг хар тодол өглөө оройгүй ая эгшиг өргөн, эмэгчнээ саатуулах шинэ албатай болж, бусад лугаа сөргөөлцөх ч сөгөөгүй байна. Бас энэ үедээ дуу нь хүртэл аялаг зөөлөн болдгийг яана.

	Зургаан сарын эхээр өндөг дэлбэрч, ээж аавынх нь ажил бүр ч ундарна. Хар тодлын ангаахай гэж хэчнээн идэвч цадахаа мэдэхгүй, мөнхөд өлсөж байдаг, дорвогор шар завжтай данхайсан том толгой л байдаг юм. Эцэг эх нь тэднийгээ цатгах гэж зовохын хажуугаар муур, турлиах мэтээс айгаад холдож ч болохгүй.

	Харин хар тодол хоорондоо их эвтэй. Хэрээ юм уу турлиах дээгүүр эргэлдэж эхэлбэл харуул гарч, хамгийн өндөр модон дээр суугаад, зөөлөн исгэрч ийш тийш сэрэмжлэн харна. Махчин шувуу ойртож ирмээр чигтэй болбол дохио өгөх агаад түүний дохиогоор бусад нь тал талаас аймаг аймгаараа шаагин ирж үр удмаа хамгаална. 

	Юунаас болсныг бүү мэд. Манай гадаа үүрлэсэн хар тодлууд нэг өдөр сүргээрээ гурван турлиахтай үзэлцэж, лав нэг мод хэрийн газар үлдэн хөөж билээ. Хар тодол агаарт дүүлэн гялтганаж, эргэн хөрвөн нисэх нь тун цовоо цолгин. Доош шумбан дайрч турлиахыг балбаснаа өндөр авч хүч нэмээд дахин довтолно. Турлиах дэргэд нь тун ч болхи боольхой, арчаагүй аймхай харагдаж байна билээ.

	Тэгж байтал долоодугаар сарын сүүлч болно. Та нар цэцэрлэгтээ очоод үзээрэй. Ганц ч хар тодол харагдахгүй. Хаачих нь энэ вэ, багачуул дэгдээхэй нь хэдий завдаа нисэж сураад, одоо ингээд сураггүй одсон хэрэг вэ гэж гайхмаар байх бий. Одоо тэд алсын аяндаа бэлтгэн, өвөлжих тариан талбай, намгийн зах хөвөө, алс буйд газар очиж, сүрэглэн нийлж хол замд нисэх сургууль хийж байгаа. Багачуул нь мөдхөн хэрийн шувуу давж гардаггүй хатуу ширүүн сорилттой анхлан тулгарахаар зэхэж буй. Томчуул нь хааяа нэг төрсөн үүр оромждоо түр ирээд буцна. Ингэж нэг ирэхдээ агаарт хэдэнтээ эргэлдээд, үүрнийхээ ойролцоох мөчир дээр сууж, догдолсон янзтай цайлган цагаахан шулганаж байгаад хөнгөн жигүүрээ дэвэн дэвсээр явж одно.

	Хүйтэн сэрүүний цаг ч хүрээд ирнэ, тэд ч эрхгүй аяндаа мордоно. Бүхнийг чадагч цагийн эрхээр сүргийн ахлагч нэгэн өглөө дохио өгөхөд агаарын бяцхан «дайчид» суман сумангаараа шил даран цуварч өмнө зүгийг зорин дэвэн дэвсээр хурдлан одно. Энхрий хөөрхөн хад тодлууд минь эсэн мэнд явж хүрээд, эргээд хавар хурдан ирээрэй. Үүрнүүд тань та нарыгаа хүлээсээр хоцорлоо...

	 

	 


БАРБОС, ЖУЛЬКА ХОЁР

	 

	Барбос давжаа биетэй ч хүдэр чийрэг нохой. Сагсгар урт үс нь цагаан пудель нохойн холын хамаатан болохыг нь илтгэнэ. Тэр тусмаа үсэндээ саван, сам, хайч огт хүргүүлж үзээгүй пудель нохойтой шүү. Толгойноос сүүлний үзүүр хүрсэн даахин навтсаа зунжин тэр чигээр нь чирнэ. Дөрвөн хөл, хээлүүрт нь үлдсэн хэсэг бусаг даахинд шавар шавхай наалдан хатаж, намар болоход агуйн хана лугаа адил болж орхино. Хоёр чих нь үргэлж «ширүүн тулалдааны» ул мөр гээж явдаг ийм нохойг хэзээнээсээ нааш хаа сайгүй л Барбос гэж нэрлэсээр иржээ. Хааяа даваадуулж «Дружок» гэж нэрлэсэн байх ч бий. Иймэрхүү ноход чинь ердийн хоточ ба хоньч нохойн удам угсаа гэсэн билүү, юу билээ? Ааш араншин, үнэрч, үнэнчээрээ бусдаас онцгой.

	Жулька бол нарийхан богино хөл, тачирхан гөлчгөр үс, бүдэг шар толбон хөмсөгтэй, цээжиндээ ов товхон бидэртэй, хаа ч байж л байдаг нохой. Уян наалинхай ааштай, бүрэг дорой амьтан. Гэхдээ хүний бараа харуутаа л шарваганан навталзаж, хөрвөөж хөлбөрөн хэл амаа долоож маягладаг олон зантай зуйгар нохдоос шал өөр шүү. Тохитой томоотой хүнийг бол төрөлхийн зоримог зангаараа шууд тулж очоод, өвдгийг нь самардан, хошуугаараа шөргөөж эрхэлнэ. Уян наалинхай зан нь хоол ундны цагаар бүр ч тод мэдэгдэнэ. Хэзээ ч хүнээс хоол горьдож яваагүй, харин туньж аргадуулж байж авдаг амьтан сан. Хооллож байхад нь хүн амьтан, нохой мохой дөхөж ирвэл: «Би ч бүр болчихлоо. Чи идвэл ид...» гэсэн байртай дорхноо холдож өгнө.

	Жулька ерөөс гэрт л байхад таарсан нохой. Харин Барбос тийм биш. Дан самраар бордож, онцгой хайрлан тэжээсэн цацагт хяруулын бүхэл бүтэн өрөөлийг нэг суурин дээр зулж орхихоо юман чинээ санахгүй амьтан. Тэгээд бас шавар шавхай туулж ирээд цасан цагаан бүтээлэгтэй ээжийн орон дээр шал тоохгүй хэвтээд өгнө. Томчуул түүнийг үзэж чадахгүй, зодож хөөхөд хүүхэд бид дотроо их л өмөөрч өрөвддөг сөн. Үрэлгэн, заваан нь даанч дэндүү тул нүүр өгөх ч аргагүй.

	Зуны цагт арай дээр. Нээлттэй цонхны тавцан дээр урд хөлөн завсраа толгойгоо хавчуулж, хэвтээ арслангийн дүртэй амьтан гулдайн, зовхио чичиргэнүүлэн хэвтэх агаад адал явдал хүлээж буй нь тэр. Гадаа нэг л нохой харагдвал ухасхийн бууж хаалган доогуур мөлхөн гараад “хил зөрчсөн” өнөө гайхал руу эрчээрээ жирийж хүрнэ. Тэр бээр «Дийлье гэвэл эхэлж довтол» гэсэн тэмцэл тулааны агуу хуулийг ямагт баримтлах бөгөөд бие биеэ үнэртэх, архиралдах, сүүл зоослон хоосон сүр бадруулах зэрэг нохойн ертөнцийн аар саар дипломат аргыг огт үл хэрэгсэнэ. Шууд л цахилан очиж тас хөндлөн дайрч унагаад хэмхэж гарна. Хэдэн хормын турш ноход дээр дороо орон үзэлцэж улаан тоос манарна. Тэг тэгсээр Барбос дийлж цаадах нь сүүл хавчин гасалж гангинан эргэж харан зугтаах агаад Барбос ялан дийлсэн маадгар амьтан буцаж ирээд цонхон дээрээ хэвтэнэ. Заримдаа сүрхий доголж, чихэндээ цацаг унжуулчихсан ирэх ч бий. Ингэж байж л ялбал ёстой ялсаншуухан болдог хэрэг буй заа.

	Хаа очиж Жулька тэр хоёр их эвтэй. Магадгүй Жулька түүний танхай зан, ой гутам завааныг нь битүүхэн тунгаах боловч ил гаргадаггүй байх. Тэр ч бүү хэл, Барбос өөрийнхийгөө дор нь ховх сорчхоод өлбө долбо хийж таваг руу нь хоншоороо шаахад ч Жулька тэсээд л өнгөрөөдөг юм. Оройн сэрүүн унахаар хоёулаа хашаа дотуур хөөцөлдөн наадаж, архиралдан хэмхэлцэж буй дүрэм үзүүлнэ.

	Нэг удаа манай хашаанд нэг галзуу нохой ороод ирлээ. Барбос үзүүтээ л шуугьж хүрэх байтлаа огт хөдөлж чадахгүй бээрэн чичирч, өрөвдмөөр гасалж гийнан тэвдэж хариу хийсэнгүй. Галзуу нохой ийш тийш үсчин хурдалж хүн малыг баахан түйвээв. Айсан улс хаалга цонхоороо шагайж, ингэ тэг хэмээн бие бие рүүгээ дэмий хашхичин, ам амандаа шаагина. Тэгтэл ч өнөөх галзуу чинь хоёр гахай, хэдэн галуу барьж орхилоо.

	Хаанаас гараад ирснийг бүү мэд, нэг харах нь ээ бяцхан Жулька маань туяхан хөлөө жирэлзүүлэн хурдалж нүд ирмэхийн зуур шуугин хүрч очоод тэр галзууг хар эрчээрээ дайрч орхив.

	Хориглон дуудаж зогсоох зав ч өгсөнгүй. Тэгнэ чинээ санаагүй байсан улс гайхан дуу алдацгаав. Жулька хүчтэй мөргөсөн эрчдээ харуулдан унаж тээр хол гулсаад явчихлаа. Галзуу нохой хаалгаар годхийн гараад арилж өгөв.

	Жулькад ганц ч шүдний ор байсангүй. Бодвол хазахын тухад хүрээгүй бололтой. Гэвч зүрх шимшрэм агаад бахдам баатарлаг үйлсийн жишээ болсон тэрхэн агшин хөөрхий Жулькаг зүгээр орхисонгүй. Нохойн ухаан санаа балартдаг бол чухам тэгсэн хэрэг байх, нэг л хачин болчихлоо. Ганцхан өдрийн дотор танигдах аргагүй болтлоо турж эцэн нүднээс гарч энд тэнд шургалан хэвтээд, эсвэл ийш тийш үсчин давхина. Сүүлдээ хоол унднаас гарч, дуудахад харах ч үгүй боллоо. Гурав дөрөв хоноод бүр өндийхөө байв. Ухаалаг гялалзах нүднийх нь харцанд зовлон шаналал тодорно. Тайван байж үхэг дээ гэж, эцгийн зөвлөснөөр хүн амьтнаас зайдуу хоосон саравчинд аваачиж тавилаа.

	Цаг хэртэй болоод Барбос тэр саравч руу гүйж хүрлээ. Сэтгэл тун тавгүй байгаа бололтой гасалж гийнаж байснаа толгойгоо өөд өлийлгөн улин хуцав. Тэгснээ хаалган завсраар үнэртэж, чих тавин чагнаархана. Байчхаад, уртаар татан өрөвдөлтэйеэ улин хуцна.

	Саравчнаас холдуулах гэхэд тун болж өгөхгүй байлаа. Олсоор ороолгож хөөвч нэмэргүй. Жаахан зайлснаа буцаж дайраад, ульж хуцаад салдаггүй.

	Хүүхэд бид араатан жигүүртэнд томчуулаас дотно болохоороо Барбосын санааг ойлголоо. Тэгээд

	— Аав аа, Барбосыг оруулчих. Жулькатай салах ёс хийх гээд байх шиг байна гэж шаллаа. Аав,

	— Бүү тэнэглэ гээд халгаахгүй байснаа биднийг салж өгөхгүй болохоор сүүлдээ зөвшөөрлөө. Биднийх зөв байжээ. Хаалга онгойнгуут Барбос ухасхийн орж газарт нам хэвтэж байгаа Жулькаг үнэрлэж, аяархан гасалж гангинаж байснаа нүд, чих, хамар хоншоорыг нь долоож гарав. Жулька өндийх гэж оролдовч чадсангүй. Сүүл нь муухан годгононо. Нохдын хагацал элэг эмтрэм байж билээ. Барбосыг дуудахад тэр бээр толгой гудайн гэлдэрч гараад босгон дор хэвтээд өгөв. Түрүүчийнхийгээ бодвол нэлээд уужирчээ. Дотор юу болж буйг мэдэх гэсэн мэт хааяа хааяа чагнаархана. Хоёр цаг хэр болоод байж суухын аргагүй чангаар улин хуцаж гарлаа. Очвол Жулька хажуулдан хэвтээд амьсгалаа хураажээ...


САПСАН

	 

	Би бол зургаан пүү жинтэй, дөрвөн настай, элсэн шаргал зүстэй, ховор үүлдрийн, хамгийн мундаг, гучин зургаадугаар Сапсан гэдэг нохой доо. Өнгөрсөн хавар айлын нэг том саравчинд бидний долоо илүү (би долоогоос цааш тоо мэддэггүй юм) нохойг оруулж түгжээд хүзүүнд минь хүнд гэгчийн том шар бин зүүчихдэг юм байна. Тэгэхэд цөм л намайг магтаж гарлаа. Харин нөгөө бингээс нь ямар ч үнэр гарахгүй байсан нь хачин юм шүү.

	Би угийн аажуу амьтан юм чинь аажуухан ярьж болно биз дээ. Эрт дээр цагт улс амьтан долоо хоног бүр нохдынхоо аль мундгийг нь баавгайтай ноцолдуулж зугаацдаг байжээ. Миний хоёрдугаар өвөг Сапсан дөрөвдүгээр догшин Иоанн хааны үед Эрхэм довтлогч нэрт баавгайг багалзуурдаж аваад шидчихсэн чинь цаадах нь унасан газраасаа босолгүй байсаар хааны нохойн даамалд бөөрөө гаргуулжээ. Эрэлхэг өвгийнхөө алдрыг мөнхжүүлж манайхны шилдэг нь Сапсан нэр шагнуулдаг болсон юм. Ураг удмынхаа ийм эрхэм алдраар бахархах хэргэм цолтон тийм ч олон биш. Сапсан гэдэг уул нь харцага гэсэн киргиз үг.

	Хорвоо ертөнцөд бүхний манлай нь эзэн хүн. Эзэн хүн алдар хүндэд дуртай байдаг. Би бол зарим хүний боддог шиг эзнийхээ боол зарц биш, харин нөхөр сүүдэр, ивээгч нь билээ.

	Гадуур явахдаа би эзнийхээ баруун гар талд шогшдог юм. Тэгж явахад үзсэн харсан бүхэн: «Ямар мундаг нохой вэ! Арслан л гэсэн үг юм... Үгүй тэр хоншоорыг нь ээ...» гэж ирээд л шагшин шуугина. Тэгэхээр нь чухам хэнийг юу гэж магтаж байгааг мэдсэн ч мэдээгүй дүр үзүүлдэг юм.

	Би хорвоогийн хамгийн мундаг нохой. Надтай эгнэх хэн ч байхгүй. Үүнийг бусад нохой ч андахгүй. Миний үнэрийг авч, холоос бараа хармагцаа л шал ондоо болдог юм. Дорой буурайгаа хэмхэх нохойн хууль үгүй болохоор чигчий хурууны чилээ гаргачих амьтан олдохгүй хэцүү байна. Заримдаа шүд загатнаад даан ч бэрх... Манай хөрш гудамжны Барс нохой гэгч нэг заанагар юм хэрээ мэдэхгүй ихэрхэж байж шангаа хүртээд гэрээсээ бүр цухуйхаа больсон. Хуцах нь ч дуулдахгүй, гадуур нь явахад үнэр танар нь ч мэдэгдэхгүй болчихсон байна билээ.

	Би хүн амьтан илж таалахад яадаг ч үгүй. Алгаа тэнийлгэн гар сунгаж мэндлэхэд нь бол бүр ч дуртай. Харин атгасан гар л тун зэвүүн. Тэнд чулуу ч байж болзошгүйг хэдэн оймс элээхдээ мэдсэн юм. Эзний нэг жаал охин чулуу гэж чадахгүй «тулуу» гэдэг юм. Би тэр охинд их хайртай. Чулуу гэдэг чинь шидэхэд хол явдаг, мэргэн тусаж их өвтгөдөг эд. Бусдын явдлаас харахад л тийм юм билээ. Түүнээс биш над руу чулуу шидэх зоригтой хүн байдаггүй болохоор чулуу чухам яадгийг би яаж мэдэх вэ.

	Хүн заримдаа тэнэг юм ярих юм. Нохой хүний нүүр өөд харж чаддаггүй гэнэ шүү, бас. Би л лав эзнийхээ нүүр өөд ширтээд бүтэн оройжин суусан ч чадна. Эзний багачуултай тоглохдоо ягаахан хошууг нь долоочихмоор санагдаад хэцүү байдаг юм. Эзэн л дургүйцээд, ташуур хүртэл далайж сүйд болдог юм. Яадаг юм бол, мэдэхгүй. Их хачин шүү, манай эзэн.

	Ясны тухай жаал ярья. Яс гэдэг ертөнцөд хосгүй эд гэдгийг хэн хүнгүй мэднэ. Тэр тусмаа тос нүнжиг нэвчсэн мөлжүүртэй яс бол бүр салах юм биш. Тийм нэг булууны ястай өдрийн хугас ноцолдоход ч давгүй ээ. Ер нь хөсрий ч бай, биш ч бай, яс л бол яс шүү дээ. Хэзээд л нэг хэрэг болно гэж би боддог юм. Тэгээд яс л тааралдвал аваачаад цэцэрлэг дотор юм уу, ногооны талбайд булж тэр хавиараа муур, нохой, хүн амьтан хэнийг ч ойртуулах дургүй хүрээд байдаг юм. Ойртвол нь архирчихаар тэдний санаанд нэг юм ордог байх аа. Яс булсан газраа би дандаа мартчихаад олохгүй мунгинана.

	Бас мөлжүүргүй яс олдвол яагаад ийм болсон юм бол, махтай байх нь ч яав даа, гэнэт мах бий болчихдог ч үгүй байгаа гэж битүүдээ горьдоно.

	Манайд Катя гэж, нэг биеэ тоосон сүрхий амьтан бий. (Тэр маань сагсгар үстэй муур шүү дээ) Гэр орны хамаг юмыг ганцхан өөрийнх нь юм гэж санадаг юм уу, тун эзэрхүү зантай. Айлын нохой үзэгдвэл хүүе хааяын завгүй үсчин очиж, хоншоорт нь асчихна. Орой бүр тавагтай будаанаасаа амсуулдаг болохоор надад гайгүй байдаг юм. Тэр миний ясанд, би түүний сүүнд хүрэхгүй гэж тогтсон бөгөөд нэг удаа чангахан архирч сануулснаас хойш гэрээ маань улам ч найдвартай болж билээ. Хаа очиж түүнтэй тоглох дур хүрдэггүй юм. Тогловол мартаад хамар самардчихдаг нь даанч тэсэшгүй. Хамраа самардуулчихаар найтаалгаж үрчих гэж бөөн түвэг байдаг юм.

	Нэг өдөр манай Бага (эзний охин) намайг өрөөндөө аваачаад, шүүгээ нээж харууллаа. Доод нүдэнд нь мань муур хажуулдаад хэвтчихсэн, нүдээ нээгээгүй хэдэн зулзагаа хөхүүлж байх нь тэр. «Өрөвдмөөр амьтад байгаа биз, Сапсан аа?» гэж Бага шулганалаа.

	Нээрээ ч өрөвдмөөр хөөрхөн амьтад байж билээ. Хоёр гурвыг нь би үнэртэж, долоож, хошуугаараа урвуулж хөрвүүлэн жаал үнгэлээ. Муурын хүү гэсэндээ хоржооноо тавихгүй самардаж л байна. Гэхдээ л хөөрхийс минь зөөлхөн, булбарай, тун ч туниагүй амьтад байсан даа. Эх нь сэтгэл зовниж, толгой өндийн, «Хүүе Сапсан аа мэдээтэй байгаарай. Ийм том юм байж наадуулаа бяц гишгэчих гээд байх юм» гэж өрөвдөлтэйеэ гангиналаа. Тэнэг дээ, чамайг. Би л болж мэдэхгүй байх юм гэнэ.

	Өнөөдөр эзэн нэг танихгүй айлд намайг дагуулж очдог юм байна. Мөн ч хачин юм үзлээ, тэднийд. Юу вэ гэвэл нас гүйцсэн бүдүүн нохой байж миний аманд босоогоороо багтах бяцхан амьтан байх юм. Гуйвганасан туяхан хөлтэй, нулимс цувсан бөлцгөр, харахад нохой гэхээсээ чичирч буй аалз л гэмээр хариугүй амьтан аж. Тэгсэн хэр нь над руу уурсан дайрч: «Зайл, манайхаас! Одоохон тонил! Тасчаад хаячихна шүү, чамайг! Муу гудамжны золбин минь! Толгой сүүлийг чинь салгаад өгье!...» Юу юу гэнэ вэ. Ний нуугүй хэлэхэд, тун их айсан. Буйдан доогуур шургатал толгой л дөнгөж багтаад цааш явдаг юм биш. Түрээд хангинаж өглөө. Байчхаад буланд очиж бүглээ. Уг нь намайг морь, бух, баавгайнаас ч айхгүй гэдгийг сайде мэдэх хэр нь эзэн инээгээд л байдаг. Би түүн рүү дэмий л муухай харлаа. Тийм өчүүхэн муу үсэн түүдгийн хаанаас нь ийм их уур омог гарна вэ гэж бодохоос л дотор арзганаад болох биш. Үнэндээ ийм хэцүү амьтныг ер үзээгүй.

	Эзний дараа орох миний дотно хүн бол Бага билээ. Тэр намайг ноолж ноцон, чих сүүл мушгих тун дуртай. Өөр хүнийг бол ч биедээ хүргэхгүй л дээ. Багатай тоглохдоо би бүр хоёр гурван сартай гөлөг шиг л болчихно гээч. Тоглож байгаад сүүлээрээ шарваж, хөлийг нь дэгээдээд унагачихсан ч гомдож туних гэж үгүй. Бас тоглож байхдаа тачигнатал хөхрөх нь тун адтай бөгөөд таатай. Би бол ямар инээж чадах биш. Хуцахаас хэтрэхгүй амьтан. Түүний инээдэд хөөрч, чанга чанга хуцан ийш тийш харайж үсэрнэ. Бага маань өдөржин гүйж харайж ядраад, хивсэн дээр намайг дэрлэн хажуулж хэвтэх дуртай. Надад ч тэр нь сайхан байдаг юм. Харин гадуур хамт явахдаа заавал хүзүүвчээс зуурч явдаг сан. Ямар учиртай юм бол, бүү мэд.

	Зусланд байхад нэг зун ийм юм болов оо. Тэгэхэд Бага дөнгөж хөлд ороод байсан юм. Асрагч авгай, Бага, бид гурав салхинд гарч явлаа. Гэнэт сүүлээ зоосолсон, тоос шороо болсон алаг нохой дайран орж ирдэг юм байна. Асрагч авгай ухаан жолоогүй зугтаж, Бага бид хоёр яг тулчихлаа. Бага газар суун уйлж гарлаа. Би дэмий л Багыг халхлан зогсож хүлээв. Айснаас оройны үс сэрвийж байгааг хэлэх үү.

	Тэгтэл ч нөгөө муу алаг чинь бүр шуугиад орж ирлээ. Тэгэхлээр нь ганцхан ухасхийж, тас дайран унагаад, шилдэн авч дээр сэгсрээд чулуудаж орхилоо. Жаал сэхээ авч харвал тэнд л нэг муу алаг юм нам хэвтэнэ. Одоо бодох нь ээ нэг их айгаад баймаар ч амьтан биш сэн аж дээ.

	Тэгээд Багыгаа авч харилаа. Үнхэлцэг нь хагарах дөхөж. Замын туж чичирч дагжин надад наалдаж, чихнээс зуурч явлаа.

	Бага минь бүү ай. Намайг байхад энэ хорвоо дээр чамайг гомдоох зүрхтэй амьтан яаж байх вэ.

	 

	 


ЗААНЫ ЗУГААЛГА

	 

	Зембо заан хоёр зуун ер орчим настай байх. Магадгүй түүнээс ч их байж мэднэ. Эсвэл бага ч байж мэднэ. Ямар боловч тэр бээр зарим өглөө нойрмоглон зогсохдоо хүн түүнийг анх яаж бариад, тэртээх Энэтхэгээс энд авчрах гэж усан онгоц, галт тэрэг, дугуйтай төмөр тороор хэрхэн тээж ирсэн, хүний гараас талх авч идэх, газраас мөнгө зоос түүх, манаачийг эвтэйхэн өргөж хүзүү дээрээ унуулах зэрэгт хэрхэн сургасан, тэгээд дахин ус ба хуурай замаар аялуулж, сэрүүн Москвагийн захын уужим нэгэн дүүрэгт авчраад, өөрөөс нь жар далан насаар дүү Нелли хэмээх эмэгчин зааны тороос хориод алхмын зай дахь төмрөөр торлосон саравчинд хэрхэн оруулж орхисон зэргийг хааяа нэхэн санана.

	Нелли уул нь Замбези нутгийнх байсан билээ. Энд хүргүүлж ирээд, тавиад жил болж, агаар ус таарсангүй юу, арчилгаа маллагаа муудав уу бүү мэд, саяхан нүд анилаа. Заан ер нь хорионд байж үрждэггүй амьтан болоод ч тэр үү, Зембо тэр хоёроос төл бүтсэнгүй.

	Нелли өнгөрснөөс хойш Зембо хүнд тун таагүй боллоо. Хүмүүс ч гэж хүмүүс. Ямар ч хэрэггүй байж ингэж амьтан зовоох ч гэж дээ. Хийх байхаа олж ядсан муусайн юмнууд нарны халх дэлгэж сочооно. Зарим нь нүд рүү хамрын тамхи үлээнэ. Өгөхчөө болсон талхнаас нь зүү, хадаас, төмрийн зоргодос, шилний хагархай гарах нь ерийн юм боллоо. Нэг муу тайж баяр болгоноор хүүхэд шуухдаа дагуулан үүгээр сэлгүүцэх бөгөөд ингэж явахдаа нэг их эр зоригтой хүн болж гайхуулан, хамар хоншоорыг нь нясалж, асаасан янжуураа хамар руу нь шургуулж зовооно. Тэгэхэд нь Зембо хүн байтугай арсланг ч нам цохим аварга хошуугаа зүгээр л нэг татаад авчихдаг юм.

	Тэр мэт өөдгүй муу сайн амьтдыг уужим сэтгэлт аварга том Зембо огт андахаа байж, тэдний тамлалд тэнцвэр алдан уурлаж хилэгнэхийн оронд зүгээр л холбоогоо тасалж, торноос хошуугаа цухуйлгахаа байжээ.

	Харин хүүхэд багачууд бол түүний жинхэнэ нөхөд байсан юм. Тэднийг хараад сэтгэл хөөрөн баясаж, инээд хүргэм хөгийн үсэрхэг гурвалжин амаа ангайн хүнгэнэж, өвс ногоо ханхалсан таатай бүлээн амьсгалаар нүүр өөд нь үлээнэ.

	Тэр ер нь хорхой шавж, хулгана зурам мэтийн бяцхан биетэнд цөмд нь тун их ээлтэй элэгтэй амьтан. Зай завгүй төрж бөжингөөр дарсан тэжээвэр туулайгаа Зембогийн торон дотор оруулах санаа хэн нэгэнд нь төржээ. Торонд нь ороод л туулайнууд огт зүгээр байхгүй, өвс тэжээл, талх тариаг нь зөөж хороон, ус ундыг нь буртаглаж, хөл шилбэ өөд нь авирч асан гижиг хүргэнэ. Нэг нь бүр хамгийн их гижигтэй өвдөгний нүд хавьд нь ирвэгэнүүлж орхисонд Зембо цочмог хөдлөөд гишгэчихжээ. Тэгтэл бяцхан цагаан амьтны оронд дугуй улаан толбо үлдлээ. Тэгэхэд Зембогийн сэтгэл эвгүйцэж, тэр улаан толбыг арилган арилгатал зогсолтгүй орилон хүнгэнэж, тургилан шаналсан аж.

	Жижиг дөрвөлжид холбосон нарийн гинжээр Зембог аргамжих агаад жинхэнэ найз нар байсан юм.

	Москвад хавар айлчлан ирэхэд амьтны хүрээлэн чухам хөл толгойгоо алдаж эхэлдэг юм. Чийг ханхалж, хусны шилмүүс, нялх ногооны анхилуун үнэр тааламжтайяа сэнгэнэн, шар багваахай, алтан өнгөт холтсон цэцэг, хөх цэнхэр хонхон цэцэг алаглан найгана. Арслан, цоохор шилүүс (пума), мануул, дорго, суусар, өмхий хүрнэ, бүргэд цөм эрх чөлөөг эрмэлзэн, торон дотроо үсчин дүүлнэ. Ийм нэгэн цагаар Зембо зугаалмаар санагдаад болж өгсөнгүй.

	Хэдэн өдөр салхи сөрөн үнэртэж зогслоо. Тэгтэл буруу хойд хөлийн гинж нэг л сул юм шиг санагдахаар нь татаж орхитол хүн зоны ядаж цөхөж байж барьсан бүхэл бүтэн барилга нураад явчихлаа. Хөлд уясан гинж тасарч, дөрвөлж хөмрөхөд толгойгоороо торыг зад түншин гарч, ялан дийлсэн баясгалант дуугаа зогсолтгүй хүнгэнүүлсээр амьтны хүрээлэнг бүтэн нэг тойрохдоо урт хошуугаа дээш өргөн бүрээдэж, «Эрхлэн наадаж, хөөрч баясацгаа. Дуу хуур, бүжиг наадмаа эхэлж, урин хавраа магтан дуулцгаая!» гэж бүхнийг өдөөн уриалав. Түүний хариуд араатны хаад байж ядан архирч, бүргэд тагшин, шувууд жийв жийв жийг жийг шаагилдан, хар шар урамдаж, гунхсан согоонууд нулимс цийлгэнэсэн бүлтгэр нүдээрээ дагуулан ширтсээр хоцорч байлаа..

	Амьтны хориулын газраас эвтэйхэн мултарч гараад, гадаад хаалга чиглэн одлоо. Голт бор цэцэглэж, анхилуун үнэрт нь амьтан хүн цөм мансуурсан энэ сайхан цагаар Зембо ийнхүү зугаалахдаа угийн хянуур зангаа орхисонгүй хэн нэгнийг нь гишгэчих вий гэж их л хичээж явлаа. Зам дээр зайгүй шаваарсан улаан, хар элдэв өнгийн шавжийг сэмхэн алхлан өнгөрч цааш явтал кассын эрхлэгч авхай лугаа халз тулгарч, хүлцэл өчин зам тавьж өгөөд, мэндийг нь мэдэж буйн тэмдэг болгож, үс гэзгийг нь сэрвэгэнүүлэн үлээж нүүр рүү нь хүчтэй гэгч нь тургиж орхив.

	Биеийнхээ чилээг гаргамаар санагдахаар нь харуулын цагдаа байрладаг шовгор руу хүрч очлоо. Онгорхой салхивчаар нь цай, талх, архи, тамхины танил бөгөөд таатай үнэр сэнгэнэнэ. Хэзээний цайлган хээгүй амьтан болохоороо бодох санах ч юмгүй, шуудхан л хошуугаа сунган салхивчаар нь оруулж, Филиловын талхны газраас дөнгөж авчраад байсан бүлээн талхыг нь аваад үмхчихлээ.

	Цааш цаашдын учир явдал цөм үнэмшихэд бэрхтэй. Тверийн гудамжинд түүнээс айсан оюутнууд үг сүггүй зугтаж байж ч гэх шиг. Нэг жаал охиныг хүзүү дээрээ суулгачихсан, тэр нь учиргүй баясан инээж явсан ч гэх шиг, сэтгэл нь хөөрөн хөвсөлзсөн тэр бээр хажуугаараа өнгөрсөн нэг бэлтгэл ангийн оюутныг хошуугаараа ороож аваад далдуу модны орой дээр тавьчихсан ч гэх шиг, зулзаган мод суга татаж өөртөө дэвүүр хийсэн ч гэх шиг... Ер юу юу гэнэ вэ? Үнэн худлыг нь бүү мэд, их л шуугьцгааж байсан. Цагдаа нар л чухам үнэнийг нь сайн мэдэх байх. Тверийн сэргийлэн хамгаалах анги хүрч ирээд, гэм зэмгүй хөөрхий муу Зембог галынхны шахуургаар шүршиж гарлаа. Тэгэхэд нь Зембо том биед нь даанч жижигдсэн хоёр нүдээ гялалзуулан, хоёр хажуугаа ээлжлэн шүршүүлж, «Шүршүүр ч гэж шүршүүр! Ямар сайхан өдөр вэ, Яасан ч сайхан тэнгэр вэ» гэж хүнгэнэн, уулаас ус цасанд орох дуртай амьтан болохоороо тун ч баясаж байлаа.

	Хэрэгт дуртай улс олшрон олширсоор байгааг мэдээд Зембо нэлээд түгшиж эхэллээ. Тэгтэл гялалзсан хар бүрх духдуулсан нэгэн ноёнтон олны дундаас сугаран гарч ирсэн нь түүнд гайгүй байдаг амьтны хүрээлэнгийн захирал ажээ. Тэр бээр чинжүү үнэртэж, ром архи хорхой хүрэм ханхалсан, урьд өмнө ер үзэж хараагүй том гэгчийн талх барьчихаж. Тэгээд,

	— Яаж байна, Зембо! гэнгүүтээ талхнаасаа хэлтэлж сарвайлаа. Зембо нэг үнэртэж үзээд аваад үмхчхэв. Тэгснээ: «Яасан сайхан эд вэ?! Насандаа ийм юм идэж үзсэнгүй» хэмээн тал шагнаж толгой дохилов. Түүнээс дахин талх авахдаа гуч алхав. Гурав дахь удаадаа гудамж хөндлөн гарч, сүүлчийн удаад хаалга цонхгүй урт нарийхан юм руу орчхов. Тэгээд яахаа мэдэхгүй гайхаж зогстол хошуу, хүзүү, дөрвөн хөлийн нь төмөр татлагаар дангинатал баглаад хаячихлаа. Тэгтэл өөрийн эрхгүй ойчоод өгөв. Таван хос мориор хөлс дуслуулан арай гэж зүтгүүлсээр нөгөөх битүү савнаас гаргаж, өдий төдий хүн, морь оролдож байж нэг юм босголоо. Хүлүүлж баглуулан, тэнхээ тамираа бүр барчихсан амьтан хуучин байрандаа буцаж ирсэн билээ.

	Тэр өдрөөс хойш зөөлөн дөлгөөн, уужуу тайвуу ааш араншин нь оргүй арилж, үргэлжийн дөрвөн цагт хорсол хилэн буцалгаж байдаг, үнэхээр нэг халгаатай амьтан болж хувирлаа. Бяцхан хоёр нүд нь галзуурсан амьтных шиг цус хуран дүрлэгэнэж, хавь ойрт нь амьтай голтой юм тэсэж байхын аргагүй болтол зогсоо чөлөөгүй хүрчигнүүлэн урамдах бөгөөд хоёр хөлтний барааг харвал улам ч гаарах болсон тул хөл хорьж, гагц Мемет Камафутдинов ус тэжээлийг нь солих гэж зориглон очно. Тэгэвч тэдний нөхөрлөх хоногийн тоо аргагүй гүйцжээ. 

	Яаж ч сайхан загнаж, аргадаж аяглаад нэмэр алга. “Хийх юмаа хийж гүйцсэн бол бушуу зайл! Чи ч ялгаагүй, нөгөөдүүлийнхээ л ижил нь. Чамаар дутахгүй!" гэж цаанаа л нэг дайсагнасан шинжтэй орилно.

	Усаар шүршиж, шилэн хүзүү дээр нь хүйтэн жин тавьж, тайвшруулах эм өгч элдвээр аргалавч тун тус болсонгүй, өдөр ирэх тусам улам гансарсаар, урьдынхаас бүтэн хувь зузаатгасан төмөр торонд хийж, хуучин нэг хөлд нь байсан гинжийг одоо хоёр хөлд нь зүүсэн бөгөөтөл нэгэн халуун өдрийн үд голлох үеэр хойд хөлийн гинжийг хананд бэхэлсэн цагаригийг шувт татан тэнийлгэж орхилоо. Үүнийг хараад айж ширвээтсэн Мемет, дарга даамалдаа яаран хэл хүргэж, түдэлгүй үй олон хүн цуглаж ирээд үзвэл, заан баруун хөлийн нь аргамжсан татлагын үзүүр дэх цагаригийг мөн суга татах гэж оролдон, хошуугаараа төмөр тор балбаж, нүсэр биеэрээ дарж түрж элдвээр үзэж байлаа. Тэгэхээр нь хүйтэн усаар шүрштэл түр тайтгаравч далбагар чихээ унжуулан хүмүүс рүү тун ширүүн харна.

	— За өөр арга алга даа. Юу л яахаас... гэсээр жижүүрийн эмч бүтэн талхны доторхыг жижиг нүхээр эвтэйхэн ухаж аваад, оронд нь фунтийн дөрөвний нэг хэртэй цианы давс чигжиж бөглөн, архитай өтгөн бурамд өнхрүүлснээ.

	— Сүүлчийн удаа найзыгаа үүгээр нэг дайлчих даа Мемет минь. Чамд ч хэцүү нь хэцүү л байгаа байх. Гэсэн ч ингэлгүй болохгүй гэлээ.

	— Сахиус шүтээн тань өршөөг! Бурхны авралаар энэ эдгэнэ. Үүнийг өгөөд яах юм бэ! хэмээн өтөлж үрчийсэн нүүр дээгүүрээ нулимсан дусал бөмбөрүүлэн байж гуйвч, дэмий маягаар юу хийх чинь вэ гэлцээд халгаасангүй.

	Зембо талхыг сэжиглэнгүй үнэртэж үнэртэж нэг юм автал, энд тэндгүй гэрэл зураг, кино зургийн аппарат шажигнаж гарлаа. Хөөрхий заан хэдэн хором таг зогссоноо амь нь тэмцэв үү яав, гэнэт муухай орилж, удтал тэнчигнэн байснаа нүсэр бие нь сульдан сульдсаар хойд хөл дээрээ оцойн сууж тогтлоо. Тэгснээ зүүн хажуу руугаа хэлбийн ойчив. Ингэж ойчихдоо урд хөлийг нь аргамжсан гинжийг хананд бэхэлсэн том цагаригтай нь ховх татлаа.

	Зааны зугаалга ийнхүү дууссан юм.

	 

	 


ЗАВИРАЙКА

	 

	Нүгэлт хар гөрөөчдөөс анд цуг явахад хамгийн давгүй нь Арапов байж билээ.

	Хүйтний эрч суларч, урийн хошуу алсуураа эргэсэн аятай сайхан цаг байлаа. Одоо л явахгүй бол намраас наашгүй гэлцэн Арапов бид хоёр туулайн авд мордох юм боллоо. Анд дагуулахад үргэлж хөөрөн баясаж байдаг Завирайкийг дуудахын ч хэрэг гарсангүй (Завирайка гэж Дэгсдүүлэгч гэсэн үг).

	Хоёр Султан, Серко, Кадошка, Барбоска, Патрашка, оршуулгын газрын Чубарик гээд л тосгоны эзэнтэй эзэнгүй хамаг ноход, нэг үгээр хэлбэл ан авд саад хийж чадах бүхэн бие биеийн бараанаар цөм дагалаа.

	Чухам тус болдог нь гагц шаанги бөгөөд залхуугүй ангуучлагч Завирайка билээ. Бусад нь бол зараа, туулай, оготнын нүх шиншлэн маажиж малтан, шувуу, туулайн шинэхэн баас үзвэл дэмий гийнаж гангинахаас хэтрэхгүй. Түрүүлж одсон нохдоо төдхөн гүйцэж ирвэл тэд цөм улбайж орхисон байлаа. Тэгээд ч энэ өдөр бид ганц ч туулайн бараа харсангүй. Тал хөндий, ойн цоорхой, модны хаяагаар туулайн мөр бишгүй байвч шинэ хуучин алин болох нь мэдэгдэхгүй юм. Завирайка нааш цааш харайлан дэгдэж, байн байн хошуугаа цас руу шаан хуухична. Тэгснээ бидэн дээр цахилан хүрч ирээд хурц шар нүдээрээ сүрхий тогтоож харна. Ажиж бодвол: «Туулайнд явах ч зүгээр л юм. Харин агнах туулай маань хааччихаа вэ, ухаантнууд аа?» гээд байх шиг байсан.

	Бүрий болж эхэллээ. Бид ч яггүй хол явчхаж. Хайлмагтсан цас хөлд лагалдсаар гутал нэвтэлчихжээ. Буцалгүй горьгүйн нь. Хойтонгийн ан болтол туулайнууд та нар минь баяртай. Хэзээ язааныхаараа Завирайка түрүүнд орж, бусад нь замаас нийлэн гэрийн зүг хөдөлцгөөлөө. Ноход тун сульджээ. Ядахад нойтон цас тавагт нь товх тогтоогоод урагш алхуулдаггүй. Байсхийгээд л түүнээ мэрж унагаана.

	Гэртээ хүрдгийн даваан дээр цас малгайлан орж эхэллээ. Хоромхон зуур сүрхий лавсан орж, тэрэг чарга, хүн амьтны мөрийг цөм дарж орхиод тэр дороо зогсов.

	Харьж хувцас хунараа солиод хоолоо хүлээн, хуучны ном шагайж суутал хүн цонх тогшлоо. Очиж үзвэл Арапов зогсоно.

	— Завирайкийн учрыг олохоо байлаа. Бушуу гараад ирээч. Өвөл биш сэн бол галзуурч л гэж бодмоор байна гэж яггүй тэвдсэн тэр бээр намайг шавдууллаа.

	Завирайка намайг хармагцаа хурдлан ирж мөр өөд цоройлсноо буугаад хормойноос зуун гэдрэг цахлан чангаагаад тастаж орхив.

	— Чонын үнэр л авсан шиг байна. Би буугаа цэнэглээд ирье. Тэгээд хаачихыг нь үзье гэлээ.

	Буу авчрахыг хараад баярлан хөөрч харайж дүүлээд, түрүүнд орон давхиж хаалгаар гарснаа биднийг хүлээн зогсож, сүүлээ шарвагануулан тэсэж ядаж байлаа. Тэгээд ангаас ирсэн замаар маань биднийг буцаан дагуулж яваа нь хэсэг явтал баараггүй болов.

	— Байз хө, наадахаа барьж бай. Би үзээд ирье гэсээр Арапов холдон одож хэдэн хором болоод ирэхдээ

	— Би сая үзлээ. Энэ хавьд наадахын чинь мөр зөндөө байна. Харьснаасаа хойш бас буцаж энд ирсэн байх нь ээ гэв.

	Чоно ч үзсэн хэрэг биш боллоо. Чухам юу бол гэж бодсоор аяыг нь дагалаа. Тэр ч нэлээд уужуурч, урагш дагуулна.

	Ийнхүү таван мод хэр газар явтал алсад хариугүй дуутай нэг юм гасалж гангинаж дуулдлаа. Ойртох тусам гөлгөн нохойн дуу болох нь мэдэгдэж байна. Тэнгэрт ёлтойх бүүдгэр сарны туяанд өмнө маань бяцхан цагаан товцог байгааг харлаа. Завирайка ч товцог бидний хооронд нааш цааш хуцан давхиж гарлаа. Хүрч очвол хөөрхий муу Патрашка Бородиногийн эрчүүлийн туулайд тавьсан хавханд орчихжээ.

	Туулайн хавх тулдаа хөлийг нь тас буусангүй. Патрашка ч цасанд түүртээд чирээд явчхаж чадсангүй аж. Хөдлөх бүрд нь нойтон цас хавх дээр овоорсоор түрүүн бидний харсан цасан овоо үүсжээ.

	Хавхнаас салгаж тавихад Патрашка хөлөө долоон гасалж гийнаж байгаад араас дойдгонон дагалаа.

	Буцах замдаа Завирайка тун ч их хөөртэй, чөлөө зайгүй хуцан давхиж, Арапов бидний нүүр өөд цоройлон, нүүр ам долоох гэнэ. Тэгснээ Патрашка руу давхин хүрч хамар хоншоор бүхий л биеийг нь долоож үнэртэж сүйд болно. Нохойн атгаг хоргүй ариун сэтгэлийн баяр аа гэж, хөөрхий!

	Хоолоо идчихээд бид саяын явдлыг удаан ярилцлаа. Орчлон ертөнцийн хаан, хэдэн мянга хүртэл тоолсон ч чадах ухаант хүн бид Патрашка алга байгааг үгүйлээгүй байхад адгуус, энэ Завирайка нэрт нохой мэдсэн л байгаа юм даа. Мөн хачин шүү. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

